
“ኣደይ’ያ ጸላዊት ገድላዊ ጠመተይ”“ኣደይ’ያ ጸላዊት ገድላዊ ጠመተይ” ተመሃሮን ቴክኖሎጂካዊ መሳርሒታትን ተመሃሮን ቴክኖሎጂካዊ መሳርሒታትን ቻርለስ ዲከንስቻርለስ ዲከንስ ጥንታዊ ጽሑፋት ኤርትራጥንታዊ ጽሑፋት ኤርትራ

ፕረዚደንት ኢሳይያስ ኣፈወርቂ፡ መልእኽቲ ፕረዚደንት ኣልጀርያ ተቐቢሉ
ፕረዚደንት ኢሳይያስ ኣፈወርቂ፡ ትማሊ 

ኣብ ሰዓታት ቅድሚ-ቐትሪ ብሚኒስተር 
ላዕለዋይ ትምህርትን ስነ-ፍልጠታዊ 
ምርምርን ካምል ቢዳሪ ንዝተመርሐ 
ልኡኽ ሪፓብሊክ ኣልጀርያ ኣብ ዓዲ-ሃሎ፡ 
ተቐቢሉ ኣዘራሪቡ። 

ኣብ’ቲ ኣጋጣሚ፡ ልኡኽ ኣልጀርያ - 
መልእኽቲ ፕረዚደንት ዓብዱልመጂድ 
ተቡን ንፕረዚደንት ኢሳይያስ ኣፈወርቂ 
ኣረኪቡ።

ትሕዝቶ ናይ’ቲ መልእኽቲ፡ ኣብ 
ምድንፋዕ ዝምድናን ሽርክነታዊ 
ምትሕግጋዝን ኤርትራን ኣልጀርያን 
ዘተኰረ’ዩ።

ፕረዚደንት ኢሳይያስ ምስ’ቲ ልኡኽ 
ኣብ ዝገበሮ ዘተ፡ ንዕምቈት ታሪኻዊ 
ዝምድና ህዝብታት ኤርትራን ኣልጀርያን 
ብምጥቃስ፡ ነዚ ድልዱል ሰረት ዘለዎ 
ዝምድና ኣብ ዝተፈላለየ መዳያት 
ብዝግበር ሽርክነታዊ ምትሕግጋዝ 
ምምዕባሉ ንክልተኣዊ ረብሓታት ዘገልግል 
ከምዝዀነ ገሊጹ።

ንልኡኽ ሪፓብሊክ ኣልጀርያ መሪሑ 
ዝመጸ ሚኒስተር ላዕለዋይ ትምህርትን ስነ-
ፍልጠታዊ ምርምርን ካምል ቢዳሪ ንኤሪና 

ኣብ ዝሃቦ ሓበሬታ፡ መበገሲ ናይ’ቲ 
ዑደት ኣብ መንጎ ክልቲአን ሃገራት ዘሎ 
ታሪኻዊ ዝምድና ከምዝዀነ ብምጥቃስ፡ 
ኣብ ዝተፈላለየ መዳያት ብሓፈሻ፣ ኣብ 

ላዕለዋይ ትምህርትን ስነ-ፍልጠታዊ 
ምርምርን ብዝግበር ምትሕግጋዝ ድማ 
ብፍላይ ብዝበለጸ ንምምዕባሉ ሓሳብ 
ንምልውዋጥ ከምዝዀነ ኣነጺሩ። 

ሚኒስተር ካምል ኣስዒቡ፡ ኣብ’ቲ ርክብ 
ኣብ ዞባዊ ጉዳያት’ውን ከም እተዘራረቡ 
ብምጥቃስ፡ ንኣፍሪቃ ካብ’ዚ ዘላቶ 
ኩነታት ንምውጻእ ኣብ ዘኽእል መዳይ፡ 

ብፕረዚደንት ኢሳይያስ ንዝቐረበ ሓሳብ 
ዘለዎ ኣኽብሮትን ምስጋናን ገሊጹ።
ኣብ’ቲ ርክብ፡ ሚኒስተር ጉዳያት ወጻኢ 

ኣቶ ዑስማን ሳልሕ ተረኺቡ ነይሩ።

ኤርትራውያን ነበርቲ ኔዘርላንድስ፡ ንጥፈታት ህዝባዊ ዲፕሎማሲ ኣሰላሲሎም
ኣምባሳደር ኤርትራ ኣብ ኤውሮጳዊ 

ሕብረትን ሃገራት ቤነሉክስን ኣቶ ነጋሲ ካሳ፡ 
ካብ 1 ክሳብ 15 ታሕሳስ ኣብ ከተማታት 
ኣምስፎርት፡ ኣምስተርዳምን ዝወለንን፡ ኣብ 
ህልው ኵነታትን ተራ ራብዓይ ግንባር 
ኣብ ዕማማት ሃገራዊ ልምዓትን ሰሚናር 
ኣካዪዱ።

ኣምባሳደር ነጋሲ ኣብ መግለጺኡ፡ ዞባና 
ብውሽጣዊ ግርጭትን ምትእትታው 
ናይ ወጻኢ ሓይልታትን ሰላም ተነፊግዎ 
ኣብ ዘለወሉ፡ ህዝብን መንግስትን 
ኤርትራ ውሽጣዊ ሰላሞምን ርግኣቶምን 
ኣውሒሶም ኣብ ልምዓት ተጸሚዶም 
ከምዝርከቡ ብምግላጽ፡ ኣብ ዲያስፖራ 

ዝርከብ ራብዓይ ግንባር፡ ጥርናፈኡ 
ብምድልዳል ሃገራዊ ንጥፈታቱ ከሐይል 
ከምዝግባእ ኣዘኻኺሩ።
ኣምባሳደር ነጋሲ ብተወሳኺ፡ መንግስቲ 

ኤርትራ - ርጉእ፡ ንሓድሕዱ ዝተሓጋገዝን 
ተመላሊኡ ዝሰርሕን ጎደቦ ንምህናጽ 
ዝዓለመ ፖሊሲኡ ብዝለዓለ ይደፍኣሉ 

ከምዘሎ ኣገንዚቡ።
ቈንስል ኤርትራ ኣብ ኔዘርላንድስ ኣቶ 

ክብረኣብ ተወልደ ብወገኑ፡ ንኣገልግሎታት 
ቈንስላዊ ጉዳያት ዝምልከት ዝርዝራዊ 
መግለጺ ድሕሪ ምሃብ፡ ብዝተኣታቶ 
ዘሎ ሓድሽ ኣገባብ፡ ተወሳኺ ዓቕሚ-ሰብ 
ብምምዳብ ንዝጸንሐ ጸገማት ንምፍታሕ 

ይስራሕ ከምዘሎ ገሊጹ።
ሓላፊ ህዝባውን ኮማውን ጉዳያት ኣቶ 

ኢሳቕ ምናሴ ብወገኑ፡ ብዛዕባ ውዳበታትን 
ንጥፈታትን ህዝባውያን ማሕበራት 
ገምጋማዊ መግለጺ ብምቕራብ፡ 
ኣብ 2024 ኣብ ምምስራት ሓደስቲ 

ጉጅለታትን ምሕያል ነባራትን ንዝተዓመ 
ስርሓት ዘርዚሩ።
ኣብ መወዳእታ ካብ ተሳተፍቲ ንዝቐረበ 

ሕቶታት መብርሂ ተዋሂቡ።
ብኻልእ ወገን፡ ብምኽንያት 3 ታሕሳስ - 

ኣህጉራዊ መዓልቲ ምስ ስንክልና ዝነብሩ፡ 
ማሕበር ስንኩላን ጨንፈር ሽወደን 
ዘዳለዎ፡ ኣታዊኡ ንመሰሰኒ ዝተፈላለየ 

ፕሮጀክትታት ስንኩላን ዝውዕል፡ 
ትውፊታት ስንኩላን ዝተተረኸሉን 
ንዕዉታት ስንኩላን ዘላለየን ብባህላዊ 
መሰናድኦ ዝተሰነየ መደባት፡ ኣብ 
ከተማታት ስቶክሆልም፡ ዮቶቦሪን 
ኡርብሩን ብክብ ዝበለ ማዕረግ ተኻዪዱ።

ሪያል ማድሪድ፡ ዕውትቲ ዋንጫ ሪያል ማድሪድ፡ ዕውትቲ ዋንጫ 
ኢንተርኮንቲነንታል ኮይናኢንተርኮንቲነንታል ኮይና

ተመሃሮን ተክኖሎጅያዊ መሳርሒታትን

ነጸብራቕ ኣተዓባብያና ዲና . . .

ውጽኢት ቴክኖሎጂ ዝዀኑ ኤለትሪካዊ 
መሳርሒታት፡ ካብ ዝሓለፈ ሒደት ዓመታት 
ኣትሒዞም ብዘይገደብ ኣብ ምፍራይ ይርከቡ 
ኣለዉ። ቅድሚ ዝተወሰነ ዓመታት ዝፈርዩ 
ዝነበሩ ኤለትሪካዊ መሳርሒታት፡ ንዝተወሰነ 
መዓላ ጥራይ የገልግሉ ነይሮም። ብኣንጻሩ፡ 
ኣብዚ እዋን ዝፈርዩ ዘለዉ፡ ዝተራቐቑ ኣብ 
ርእሲ ምዃኖም ንብዙሕ መዓላ እውን 
ዘገልግሉ እዮም። ብሳላ እቶም ሓያል 
ጻዕሪ፡ ተበላሓትነትን ምርምርን ዝሓለፎም 
መሳርሒታት፡ መነባብሮ ደቂ-ሰብ ኣዝዩ 
ምቹእ፡ ቀሊልን ስልጡን ክኸውን 
በቒዑ ኣሎ። ብመንጽሩ ድማ፡ ጥቕምን 
ኣድላይነትን ኤለትሪካዊ መሳርሒታት 
ዕዙዝ እናዀነ ይመጽእ ኣሎ። በዚ’ዩ 
እምበኣር፡ ኣገዳስነት ቴክኖሎጂ ኣብ ኵሉ 
ንጥፈታትና ይዅን ምንቅስቓሳትና ዘካትዕ 
ወይ ዘወላውል ዘይኰነ። እንተዀነ፡ ነቶም 
ብውልቅና እንውንኖም ከም ሞባይል፡ 
ታብለት፡ ላፕቶብን ካልእን ዝኣመሰሉ 
ኤለትሪካዊ መሳርሒታት ብግቡእ ምስ 
ዘይንጥቀመሎም፡ ካብቲ ዝህልዎም ረብሓ 
ዕንወቶም ከይገድድ ዘሰክፍ እዩ። እቲ 
ምንታይ፡ ዓቐኑ ዝሓለፈ ኣጠቓቕማ ንኽተል 
እንተደኣ ኴንና፡ እቲ ንጥፈት ካብ ልምዲ 
ሓሊፉ ናብ ዘይምሕር ወልፊ ክሰጋገር 
ልዑል ተኽእሎ ስለዘለዎ። እዚ ስለዝዀነ’ዩ፡ 
ሳዕቤን ዘይቅርዕው ኣጠቓቕማ ኤለትሪካዊ 
መሳርሒታት፡ ብተደጋጋሚ ክጋዋሕ ንሰምዖ 
ዘለና። ንኣብነት፡ ኣብ መንእሰያትን ተመሃሮን 
ገኒኑ ዝረአ ዘሎ ዓቑኑ ዝሓለፈ ኣጠቓቕማ 
ፍርያት ቴክኖሎጂ፡ ኣብ ጥዕናውን 
ማሕበራውን ኵነታት ተጠቀምቲ ዘኸተሎ 
ኣሉታዊ ሳዕቤን ከቢድ ምዃኑ ይጥቀስ።  
 ብዙሓት ካብ’ቶም ኣብ ከተማ ዝነብሩ 

ተመሃሮ፡ ሞባይልን ካልእ ኤለክትሮኒካዊ 
መሳርሒን ሒዞም ክንቀሳቐሱ ንዕዘብ ኢና። 
እቲ መሳርሒ ንትምህርታዊ መዳይ ማለት 
- ፍልጠቶም ኣብ ምኽዕባት ዝጥቀምሉ 
እንተደኣ ኰይኖም፡ ኣብ ልክዕ ጐደና 
ስለዝርከቡ ክቕጽልዎን ክተባብዑን ይግባእ። 
ምኽንያቱ፡ ኣብዚ እዋን ተመሃሮ ኣብ ክንዲ 
ናብ ቤት-ንባብ ከይዶም መጽሓፍቲ ዘንብቡ፡ 

ፍኖትፍኖትፍኖትፍኖት
ዳህላክ ነጋሲዳህላክ ነጋሲ

ዝተፈላለየ ረቂቕ ንዋት ኣብ ሞባይልን ካልእ 
መሳርሒን ብምጽዓን፡ ብዝሰለጠን ዝመቸእን 
ኣገባብ ማእለያ ዘይብሉ ጽሑፋት ከንብቡ 
ስለዝሕግዞም። እንዕዘቦ ምርኵስ ብምግባር 
ግን ክንደይ ካብ’ቶም ተመሃሮ’ዮም፡ ብልክዕ 
ነቲ ኤለትሪካዊ መሳርሒ ብእወታዊ ሸነኹ 
ዝግልገልሉ ዘለዉ። ብፍላይ እቶም ኣብ 
ካልኣይ ደረጃ ዝመሃሩ ተመሃሮ፡ ብውልቂ  
ይዅን ብሓባር ካብ ቤት-ትምህርቶም 
ናብ ቤቶም ኣብ ዝመላለስሉ እዋን፡ ምሉእ 
ኣድህቦኦም ኣብ’ቲ መሳርሒ ገይሮም ክዕዘቡ 
ንምልከት ኢና። እቲ ዝዕዘብዎ ቪድዮ ገይም 
ይዅን ተንቀሳቓሲ ምስሊ፡ ምስ ትምህርታዊ 
ንጥፈታቶም ዘይተሓሓዝ ክሳብ ዘይኰነ፡ ኣብ 
መዓልቲ ክንደይ ዝግመት ግዜ ይኸስሩ 
ኣለዉ። ሰኣን ምስትውዓሎም ብዘይኣገባብ 
ሓያሎ ሰዓታት ኣብቲ ኤለትሪካዊ መሳርሒ 
ተጸሚዶም የጥፍኡ ስለዘለዉ፡ ክንዮ 
ዘይምለስ ግዜኦምን ዕድሎምን ምብኻን 
ካልእ ዝሓፍስዎ ረብሓ የብሎምን።  
ከም ዝፍለጥ፡ መብዛሕትኦም ተመሃሮ 

ኣብ ትሕቲ ኣልያ ወለዶም ስለዝዀኑ፡ 
ፍሉጥ ወይ ርጉጽ ኣታዊ የብሎምን። ስለዚ፡ 
ወለዲ ቀዳምነት ደቆም ንምምላእን ኣብ 
ትምህርታዊ መዳይ ንኽሕግዞን ብዝብል 
ዕላማ’ዮም፡ ዝበዝሐ እዋን ኤለትሪካዊ 
መሳርሒ ክዕድጉሎም ዝስትውዓሉ። 

እንተዀነ፡ ብዙሓት ካብ’ቶም ተመሃሮ ኣብ 
ክንዲ ፍልጠቶም ንምዕባይ ዝግልገልሉ፡ 
ንኻልእ ጥቕሚ ከውዕልዎ እዮም ይረኣዩ። 
በዚ ምኽንያት፡ ወለዲ ንውላዶም ክመኽሩን 
ክምዕዱን ኣብ ዝፍትኑሉ እዋን፡ ደቆም ነቲ 
ኤለትሪካዊ መሳርሒ ብቐሊሉ ከም ዘይክፈት 
ገይሮም ብብዙሕ ኮዳት ይዓጽውዎ። ስለዚ፡ 
ኣብ ከምዚ ፈታኒ ኵነት፡ ወለዲ ‘ውላዶም 
እንታይ ክሓብእ ይደሊ ኣሎ?’ ወይ ‘ክርአ 
ዘይደልዮ ዘሎ እንታይ’ዩ?’ ብልክዕ ክፈልጡን 
ብቐረባ ክከታተሉን ይግባእ። እቲ ምንታይ፡ 
እቲ ኤለትሪካዊ መሳርሒ ከም’ቲ ማእለያ 
ዘይብሉ ረብሓታት ሓቚፉ ዝርከብ፡ ብዙሕ 
ኣሉታዊ ገጻት እውን ከም ዘለዎ ምግንዛብ 
ስለዝግባእ። እቲ ክዓብዩሉን ክመሃሩሉን 
ዝተሓስበ መሳርሒ፡ መጻኢ ዘጸልምትን 
ካብ ዕላምኦም ዝኣልን ከይከውን ክጥንቀቑ 
ኣለዎም።   
ተመሃሮ፡ ቀዳምነት ትምህርቶም ብምስራዕ፡ 

ዘይምለስ ግዜኦምን ዕድሎምን ብኸንቱ 
ከይባኽን ክጥንቀቑ ይግባእ። ብሰንኪ፡ 
ዝኽተልዎ ግጉይ ኣካይዳ ምሉእ ዕምሮም 
ዘጣዕሶም ጌጋ ንኸይፍጽሙ፡ ወለዲ ሎሚ 
ክኣልዩዎምን ክድግፉዎምን ኣለዎም። 
ምናልባት፡ ድሕሪ ዝተወሰነ ዓመታት 

“ንምንታይ ኣብ ትምህርትኻ ዕዉት 
ክትከውን ዘይከኣልካ” ዝብል ሕቶ ምስ 
ዝቐርበሎም፡ እቲ ምኽንያት ዘይቅቡልን 
ዘይብቕዑን ከም ዝኸውን ርጉጽ’ዩ። ስለዚ፡ 
ተመሃሮ ኣብዚ ወሳኒ መድረኽ ህይወቶም 
ቅኑዕ ምሕደራ ግዜ ብምኽታል፡ ፋልማይ 
ምርጫኦም ትምህርቶም ክኸውን’ዩ 
ዘለዎ። ማዕረ-ማዕሪኡ፡ ምስ’ዛ እትሕንበብ 
ዘላ ዓለም ንምምራሽ ድማ፡ ንኤለትሪካዊ 
መሳርሒታት እወታዊ ሽነኹ ክብርብርዎ 
ይምከር። ኣብ’ዚ ብዙሕ ፍልጠት 
ከኻዕብትሉን ክመራመሩሉን ዝግበኦም ግዜ፡ 
ብኻልእ ዘይጠቀም ንጥፈት ጅሆ ክትሓዙ 
ከፍቅዱ ኣይግባእን። ምናልባት፡ እቶም 
ኣብ ኤለትሪካዊ መሳርሒታት ዝተዓቘቡ 
መዛኑኦም፡ ናብ ዓለሞም ክስሕብዎም ዝፍትኑ 
ዋላ እንተዀኑ፡ ናታቶም ሓጎስን ደስታን 
ዕምሪ ከም ዘይብሉ ክግንዘቡ ኣለዎም። 
እምበኣርከስ፡ ተመሃሮ ኣቐዲሞም ክዓጥቅዎ 
ዘለዎም ብኣጋኡ ብምልላይ ከምኡ ድማ፡ 
ነቲ ካልእ ንጥፈት ከም መዘናግዒ ጥራይ 
ክርእይዎ ተመራጺ እዩ። ምኽንያቱ፡ ኣብ 
ንኡስ ዕድመኦም ፍልጠቶም ንምስፋሕ ኣብ 
ክንዲ ምጽዓር፡ ብኻልእ ዘይጠቅም ልምዲ 
እሱራት ክዀኑ ርትዓዊ ስለዘይኰነ። እዚ 
ስለዝዀነ፡ ቀዳምነትኩም ኣብ እትሕንጥጥሉ 
ሰሌዳ፡ መጻኢኦም ዝኹልዕ ምርጫ ብልክዕ 
ኣነጺርኩም ከተስፍርዎ ይግባእ።
ተመሃሮ ካብ’ቲ ዝዕዘብዎ ተንቀሳቓሲ 

ምስሊ ከም ፊልምን ደርፍን ከምኡ’ውን፡ 
ቪድዮ ገይም ውሑድ ዘይኰነ ካብ 
ትሕዝቶኦም ስነ-ምግባር ዝጎደሎ እዩ። 
ዋላ’ኳ ኣብዚ ኣተኲሩ ዝተኻየደ መጽናዕቲ 
እንተዘየለ፡ ካብ ትዕዝብቲ ምርኵስ ብምግባር፡ 
ምስ ባህልን ልምድን ሕብረተ-ሰብና ዝሳነ 
ኣይኰነን። ተመሃሮ ብዘይካ እቶም ኣብ 
ምዕራባውያን ሃገራት ዝፈርዩ ትሕዝቶታት፡ 
ዋላ’ውን እቶም ኣብ ውሽጢ ሃገር ዝፈርዩ 

ክዕዘቡን ክከታተሉን ኣብ ዝኽእልሉ ዕድመ 
ስለዘይበጽሑ፡ ኣሉታዊ ጽልዋ ክዛይድ ግድን 
እዩ። ስለ’ዚ፡ ወለድን መምህራንን ጥቡቕ 
ምክትታል ብምክያድ ባህሎም፡ ልምዶም፡ 
ታሪኾምን ሃይማኖምን መታን ብግቡእ 
ክፈልጡ ከይተሓለሉ ክጽዕሩ ይድለ። ወለዲ 
ንደቆም ክከታተልዎምን ክቈጻጸርዎምን፡ 
ብቅኑዕ መገዲ ንኽጐዓዙ ክመኽርዎም 
ኰነ ክምዕድዎም ይኽእሉ እዮም። እንተዀነ፡ 
ውላዶም ካብ ቤቱ ምስ ወጸ፡ ኣብቲ ግዳም 
ዓለም ብዝቕበሎ ህቦብላ ንፋስ ክርበሽ ይኽእል 
እዩ። ስለዚ፡ ወለዲ ደቆም ብባህሊ ባዕዳውያን 
ከይብረዙ፡ ከይሰልከዩ ብቐጻሊ ክከታተልዎም 
ይግባእ። ከምኡ’ውን፡ መንእሰያት ኵሉ 
ዝዕዘብዎ ቅኑዕ ክመስሎም ስለዝኽእል፡ ካብ 
ቃራና መንገዲ ተኣልዮም ብቅኑዕ መኣዝን 
ንኽምሩሹ እንተላይ ኵሉ ሕብረተ-ሰብ 
ክሰርሓሉ ይግባእ። እቲ ምንታይ፡ ሕብረተ-
ሰብ ሎሚ ነዞም ወለዶ ዝትክኡ ክኣልዮምን 
ከማእዝነኖምን እንተዘይክኢሉ፡ ጽባሕ እዋኑ 
ምስ ሓለፈ ክመልሶም ከቢድ ስለዝኸውን።
ከም ዝፍለጥ፡ ሓደ ንጥፈት ብተደጋጋሚ 

እንተ ተተግቢሩ፡ ናብ ወልፊ ክሰጋገር 
ልዑል ተኽእሎ ኣለዎ። ንኣብነት፡ ኣብ ቀረባ 
ዓመታት ዝተኻየደ መጽናዕቲ ከም ዘነጽሮ፡ 
ጸወታ ቪድዮ ገይም ናብ ወልፊ ክሰጋግር 
ከም ዝኽእል ተረጋጊጹ እዩ። ሳዕቤናት 
ወልፊ ኣዝዩ ብዙሕ ኰይኑ፡ ንኵነተ ኣእምሮን 
ጥዕናን፡ ኣጠቓቕማ ግዜ፡ ማሕበራዊ ርክባትን 
ካልእን ብቐንዱ ብኣሉታ ከም ዝጸሉ 
ይሕበር። ስለ’ዚ፡ ተመሃሮ ሎሚ ብዝፍልምዎ 
ንኣሽቱ ንጥፈታት፡ ንዝተፈላለዩ ዓበይቲ 
ሽግራት ከይተቓልዑ እንከለዉ፡ ብኣግኡ 
ንኤለትሪካዊ መሳርሒ ብኣገባብ ክጥቀምሉ 
ይግባእ። ኵሉ ሰብ ምስ ሓድሽ ምዕባለን 
ርኽበትን ክጐዓዝ ኣገዳሲ እኳ እንተዀነ፡ 
ብቕርዑው መገዲ ምስ ዝኸውን ከኣ ዝያዳ 
ተመራጽን ጠቓምን ይገብሮ። እቲ ምንታይ፡ 
ኣብ ማዕዶ ዘሎ ንኽንጭብጥ፡ ኣብ ኢድና 
ዘሎ ጸጋታት ከይጠፍእ ክንጥንቀቕ ኣሎና።

ሓደ ህጻን ካብቲ ፈለማ ነዚ ገፊሕ 
ዓለም ዝተላለየላ፡ ብድሕሪኡ ኣብ ዘሎ 
ዓመታት’ውን እንተዀነ ብደገፍ ስድራ-
ቤቱ’ዩ ስጒሙ ዝጅመር። ብእኡ መንጽር፡ 
እታ ስድራቤት- ኣብ ውላዳ እትቐብኦ 
ሕብራ ነጸብራቓ ምዃኑ ኣሚና፡ ኣብ 
ምድማቑን ምጽባቑን ከይተሓለለት 
እትሰርሕ። ወለዲ፡ ንውሉዶም ንዋታዊ 
ቀረባት ንምውዳድ፡ ወግሐ-ጸብሐ 
ደኺምና ከይበሉ ነዊሕ ሰዓታት 
እናሰርሑ፡ ድሌታቱ ንምምላእ ይጽዕሩ። 
ፍረ ድኻሞም ብጽቡቕ መጻኢ ውላዶም 
ከም ዝድበስ ስለዝኣምኑ ከኣ፡ ወትሩ 
ከይሰልከዩ ይሰርሑ። እንተዀነ፡ ንቘልዓ 
መግቢ፡ ክዳንን ካልእ ንዋታዊ ቀረብን 
ምምላእ ጥራይ ኣይኰነን ዘድልዮ፡ ማዕረ-

ማዕረ ከብዱ ከይጠሚ፡ ዝባኑ ብቚርን 
ጸሓይን ከይግረፍ ዝግበረሉ ክንክን፡ 
ንኣእምሮኡ’ውን መግቢ ከም ዘድልዮ 
ምግንዛብ የድሊ። እምበኣርከ’ስ፡ ኣካላዊ 
ጥራይ ዘይኰነ፡ ኣእምሮኣዊ ዕብየት’ውን 
ኣገዳሲ ክፋል እዩ።

ወለዲ ምስ ውላዶም ጥቡቕ ዝምድና 
ብምምስራት፡ ውሽጣዊ ድሌቶም 
ንምፍላጥን ምፍታሽን ጽቡቕ ናይ 
ምምብህሃል መድረኽ ካብ ንኡስ 
ዕድሚኡ ክጅምርዎ ኣለዎም። ወለዲ 
ፈለማ ኣንበብቲ ደቆም ኰይኖም ውሽጣዊ 
ስምዒታት ክምርምሩ ይግባእ። እቲ 
ምንታይ፡ ውሉድካ ንኻልእ ሰብ ውሽጡ 
ዝኸፍት እንተዀይኑ ኣብ መንጎ ሃጓፍ 

ስለዝፍጠር፡ ኣብ ገለ ኣጋጣሚ ውላድካ 
ከም ዘይትፈልጦ ዘብርህ ኵነት ክኽሰት 
ይኽእል። ስለዚ፡ ወለዲ ኣብ ንኡስ ዕድመ 
ምስ ውላድኩም ድልድል ዝምድና 
ምምስራት ኣገዳሲ እዩ። ንቘልዑ ብናጻ 
ድሌታቶም ሓሳባቶም ክገልጹ ዕድል 
ክወሃቦም ይግባእ። መብዛሕቱ እዋን 
“ስቕ በሊ፡ ከም’ዚ ከይትብሊ፡ ከም’ዚ 
ኣይትስርሒ … “ ዝብሉ ገናሕቲ 
ሓረጋት ብወለዲ ክደጋገሙ ይስምዑ 
እዮም። ከምዚ ኣገባብ ኣዘራርባ ወይ 
መግናሕቲ፡ ውላድካ ስነ-ምግባር ክህልዎ 
ካብ ዝብል ሓሳብ እኳ ዝብገስ እንተዀነ፡ 
ምሒር ክደጋገም ወይ ክበዝሕ እንከሎ 
ንውላዳ ናብ ሓደ ጥቕሚ ዘይብሉ ወይ 
ሓሳባቱን ድሌቱን ክገልጽ ዘይክእል ሰብ 
ክቕይሮ ይኽእል እዩ። ስለዚ፡ ኣብ ክንዲ 
ምግናሕን ምህራምን፡ ኵሉ ኣወንዚፍኩም 
ደቅኹም ዝብልዎ ጽን ኢልኩም 
ብምስማዕ፡ ርእሰ-ተኣማንነት ክውንኑን 
ከተተባብዕዎም ይግባእ። ቈልዑ ብጽቡቕ 
ስነ-ምግባር ተዀስኲሶም ንኽዓብዩ፡ ካብ 
ንኡስ ዕድመኦም ንዓለም ብእወታዊ 
መንጽር ንኽዕዘቡዋ ተራ ወለዲ ልዑል 
ስለዝዀነ፡ ኣብ ኣእምሮ ውላድኩም 
ጽቡቕ ዘርኢ ክትዘርኡ ይግባእ። ፍረ 
ጽቡቕ ዘርእኹም ድማ ብብሩህ መጻኢ 
ደቅኹም ክትኰርዑ ኢኹም።

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ
 ብርሃነ ምሕረትኣብ

ምክትል ኣሰናዳኢ

ሳምራዊት ሃብተ



ሓዳስ   ኤርትራ መበል 34 ዓመት ቁ.95 20 ታሕሳስ 2024 - ገጽ 3

ማህደር ጀጋኑማህደር ጀጋኑማህደር ጀጋኑማህደር ጀጋኑ
ሽሞንዲ ዑቕባሚካኤል ሽሞንዲ ዑቕባሚካኤል 

“ኣደይ’ያ ጸላዊት ገድላዊ ጠመተይ”
ነቲ ደርፊ ምስ ሰማዕኩ፡ ኣብ ኢድ 

ወተሃደራት ጸላኢ ዝወደቕኩ መሰለኒ። 
ብልክዕ ዘለኹዎ ከባቢ ንምርግጋጽ ኢደይ 
ሰዲደ ሃሰስ በልኩ። ኣብ ጥቓ መትሓዚ 
ቦምባታት ጥርሐን ሳናዱቕ ነበርኩ። እቲ 
ኣምሓርኛ ዝደርፍ ዝነበረ ሰብ ከኣ ብዘይ 

ተሰርዐ ኣገባብ፥ ሓንሳብ ናይ ኤፍሬም 
ታምሩ ሓንሳብ ናይ ካልእ ጸጸኒሑ ምድራፍ 
ቀጸሎ። ሽዑ ብሓሳብ ብዙሕ ሃውቲተ። ዜማ 
ናይ ወዲ ትኹል ቀይሩ፡ “ማርቸድስ ሰዊት፡ 
ሒዛ ሰራዊት … ” ትብል ምስ ደጋገመ 
ኸኣ፡ “ወይለይ! ኣእምሮኡ ዝሰሓተ 
ብጻይ ክኸውን ኣለዎ” ኢለ ሓሰብኩ። 
ኣብ መወዳእታ ግን ተስፋይ ምርየ 
ምዃኑ ተጋህደለይ። ተስፋይ ምርየ፡ ኣብቲ 
ግንባር ብመድፍዕ እዝኑ ጸሚሙ ድምጺ 
ኸባቢኡ ይሰምዕ ኣይነበረን። ብዘይካ’ቲ ናይ 
እዝኑ ጸገም፡ ኣብታ ሰዓት’ቲኣ ተወሳኺ 
መውጋእቲ ስለ ዘጋጠሞ ኣብቲ ናይ ትሕተ-
ባይታዊ ህድሞ ምሳና ነበረ። 
ሃለዋተይ ኣብ ከምዚ ዝበለ ኵነታት 

እንከላ፡ ኣብቲ ብርሃን ወርሒ ብቕድመይ 
(በቲ ካናለ) ናይ ዝሓልፉ ሰባት ምንቅስቓስ 
ርኣኹ። ኣብ ውሽጢ’ታ ህድሞ ኰይነ 
ይዕዘብ ስለ ዝነበርኩ ነቶም ዝንቀሳቐሱ 
ዝነበሩ ሰባት ኣእጋሮም ጥራይ እርእይ 
ነበርኩ። ተጋደልቲዶ ይዀኑ ወላስ ሰራዊት 
ጸላኢ? ኢለ ብልክዕ መንነቶም ክሳብ 
ዘረጋግጽ ተኲረ ነተን ዝሓልፋ ኣእጋር 
ተመልከትኩወን። ተጋደልቲ ምዃኖም 
ክርዳኣኒ ምስ ጀመረ ክጽውዕ ደልየ፣ ግን 
ሓይሊ ስኢነ። ድሓን ይእቶ የሱፍ ዝተባህለ 
ማንጁስ ካብ መንጎ’ቶም ዝሓልፉና ዝነበሩ 
ብጾት፡ በቲ ጸያፍ ቃላቱ፥ “ኣብዚ መን 
ኣለካ?” እናበለ ፍተሻ ጀመረ። 
ምስ የሱፍ፡ ኣቐዲሙ ኣባል ሓይልታትና 

ስለ ዝነበረ ኣጸቢቕና ንፋለጥ ኢና። ኣብቲ 
ግዜ’ቲ ናብ እንዳ ስለያ ተቐይሩ፡ ምስ ኣባላት 
ጋንታ ስለያ ብምዃን ውጉኣት ከልዕል 
ኣብቲ ድፋዓትና ተፍትሽ ይገብር ነበረ። 
ኣባላት ጋንታ ስለያ ብሓፈሻ፡ ሓይልታትና 

ክሳብ ዝወዳደባ ስዉኣት ክቐብሩን ነቲ ድፋዕ 
ከጻንሑን ተባሂሎም እዮም መጺኦምና። 
የሱፍ፡ “ኣታ የሀይ ብጾት! መን ኣለኻ?” 

ኢሉ ምስ ጸውዐ፡ “ኣነ ኣለኹ!” በልኩ 
ብሓይሊ። ግን፡ ዓው ዝብል ዘለኹ ይመስለኒ 
ነይሩ’ምበር ሓይለይ ስለ ዝደኸመኒ ድምጸይ 
ትሑት ነበረ። “መን!” “ኣነ ኣለኹ ኣነ 
ብርኽቲ፣” “ብርኽቲ ኣብርሃም!” እናበለ 
መጽኣኒ። እቲ ክጥቀመሉ ዝጀመረ ናይ 

ኢድ መብራህቲ ብጸላኢ ንኸይርአ፡ 
ላምፓዲናኡ ብጨርቂ ሸፊኑ ናብቲ ዘለናዮ 
ኣትዩ ሓደ ብሓደ ስዉኣትን ህሉዋትን 
ፈላልዩ ኣለለየና። ነቶም ብጾቱ ጸዊዑ ኸኣ፡ 
ተሓጋጊዞም ነቶም ስዉኣት በይኖም 
ፈለዩዎም። ንዓይ ድማ ካብኣ ኣልዒሎም 
ናብታ ደም ዝጠልቀየት መሸማዕ ባኒ 
ዝረኣኹላ ቀዳመይቲ ኣንደር ኣብጽሑኒ። 
ካብኣ ድማ እቶም ሽዑ ካብ ታዕሊም 
መጺኦም ናብ እንዳ ብርጌድ ዝተመደቡ 
ሓደስቲ ተሰለፍቲ ናይ ዓመተ 1990 
ተቐቢሎም ናብ ሕክምና ቦጦሎኒ ወሰዱኒ። 
ንሳቶም ክወስዱኒ ከለዉ፡ እቶም መንገዲ 

ዝሓበሩዎም ብጾት ንታባ ብራኸ 2002 
ክጥንቀቑላ ኣተሓሳሰቡዎም። ነታ ታባ 
ኣመልኪቶም፡ “ቅድሚ ጸላኢ ደብዳብ 
ምጅማሩ፡ ነዛ ትረኣየኩም ዘላ ተረተር’ዚኣ 
ቀልጢፍኩም ንምሕላፋ ነዛ ጎልጎል 
ኣቋራጭ መንገዲ ብተኹዋ፣ ብድሕሪኡ 
ምስ ሃተፍኩም ጸዳፍ ስለ ዝዀነ ጸብዳብ 
ኣይክረኽበኩምን እዩ” ኢሎምዎም ነይሮም። 
ግን፡ እቲ ሓበሬታ’ቲ ነቶም ኣጋይሽ መሊሱ 
ድሂሉዎምን ሸበድበድ ኣእትዩሎምን። ነታ 
ተኸሻፊት ጎልጎል’ኳ ብሰላም እንተ ሰገርናያ፡ 
ኣብቲ ቍልቍለት ምስ በጻሕና ግን 
ቈጽሊ ረጊጾም ሸታሕ ኢሎም ንቕድሚት 
ሃቲፎም። እቶም ጸይሮምኒ ዝነበሩ ሰባት ምስ 
ጸደፉ፡ ኣነ በዚ፣ ባሬላይ ድማ በቲ ተደርቢና። 
ብሕቖይ ምስ ወደቕኩ እምኒ ስለ ዝተቐበለኒ 
ተሃስየ። 
እንደገና ገልጠምጠም እናበሉ ነቲ ባሬላ 

ኣርዮም ኣልዒሎምኒ ተበገሱ። “በሉ 
ኣይትዛረቡ ሕጂ፣ ገልጠምጠም ሰሚዐን 
ከይትኵሳልና ቀስ በሉ፣ ተረጋግኡ ሃዲእና 
ንጐዓዝ፡” ምስ በልኩዎም ቀስ እናበሉ 

ኣብቲ እቶም ጋንታና (ጋንታ ከቢድ ብረት) 
ዝነበሩዎ በጻሕና። ዕቝባይ “መን’ዩ” እናበለ 
ኵነታት ውጉእ ክፈልጥ ምስ መጽኣኒ ኣነ 

ተወጊአ ይምለስ ከም ዘለኹ ኣረጋገጸ’ሞ፡ 
“በሊ እንኪ’ዚኣ ኣብ ዝኸድክያ ምሳኺ 
ተጠቐምላ” ኢሉ ምስኡ ንዝነበረት ሓንቲ 
ኮቦርታ ኣብታ ባሬላ ከለኹ ዓጺፉ መተርኣስ 
ገበረለይ። እቶም ኣጋይሽ ብጾት ጸይሮምኒ 
መንገዶም ብምቕጻል ኣብ ሕክምና ቦጦሎኒ 
ኣብጽሑኒ። ሓካይም ቦጦሎኒ ተቐቢሎም 
እንተርኣዩኒ፡ ልዕሊ ዓቕሞም ኰንኩዎም። 
“እንታይ ክንገብራ ነዚኣ፡ ብዘላቶ ትኺድ 
ትሕለፍ ናብ ማይ ውዑይ” ኢሎም ቀጥታ 
ናብ ሕክምና ክፍለ ሰራዊት ኣሕለፉኒ። 
ብዘይ ንሱ ብዝሒ ውጉኣት ተቐቢሎም ስለ 
ዝጸንሑና ዓቕሎም ጸቢቡዎም ነበረ። 
ኣብ ሰዓታት ወጋሕታ ኣብ ሕክምና ክ/

ሰራዊት ማይ ውዑይ በጻሕኩ። ኢደይ፡ ምስ 
ማህረምቲ ቍስሊ ቸስት ተላጊቡ ምፍልላይ 
ኣበየኒ። እቲ ዅሉ ካብ ባሬላ ወዲቐ፡ ኢደይ 
ግን ካብ ዝተጣበቐቶ ክትፍለ ኣይከኣለትን። 
ብዲቶልን ሳላይንን ኣተርኪሶም ብኽንደይ 
ጻዕሪ’ዮም ፈላልዮም ሓኪሞምኒ። ነዚ ገይሮም 
ናብ ማይኡለ ኣሕለፉና። ናብ ማይኡለ 
ክንከይድ ከለና፡ ምእንቲ ከይኵርኰሓና ነታ 
ዝተሰቐልናያ መኪና ሑጻ መሊኦም ነቶም 
ዝነበርና ቍሱላት ኣብ ልዕሊኡ ሰቒሎም 
ኣፋነዉና። 
ኣብ ጕዕዞ ከለና፡ ሓደ ናይ መዓናጡ 

መውጋእቲ ዘጋጠሞ’ሞ ኣብ ሕክምና 
ማይ ውዑይ ኣጸራርዮም መዓናጡኡ ናብ 
ቦታኡ መሊሶም ዝተሰፍየሉ ብጻይ ምሳና 
ይጐዓዝ ነበረ። ኣብ መንገዲ፡ ኢንፍዩዥን 
እናወሰደ እዩ ዝጐዓዝ ዝነበረ። እታ መኪና 
ክትጐዓዝ ከላ ሓፍ-ዞቕ ትብል ብምንባራ 
እቲ ናይ ‘ኣብደመን’ መውጋእቲ ዝነበሮ 
ብጻይ፡ ስፋይ ቍስሉ ስለ ዝተፈትሕ፡ እቲ 
ዝከታተል ዝነበረ ሓኪም ፋሻ ተጠቒሙ 
ይኣስረሉ ነበረ። ኣቀማምጣና ኣጣምራ 
ሰራው ገይሮም ኣሳፊሮምና ስለ ዝነበሩ፡ ነቲ 
ብጻይ ኵሉ ኵነታቱ ይዕዘቦ ነበርኩ። ርእሱ 
ንቕድሚት ናብ ጋቢና ገይሩ ተጋዲሙ፣ ኣነ 
ድማ ርእሰይ ናብ ዳሕረዋይ ስፖንዳ መኪና 
ገጽ ስለ ዝነበርኩ፡ ነቲ ብጻይ ኣዒንቱ ብንጹር 
ይዕዘቦ ነበርኩ። ኣዒንቱ ቀጠልያ ተቐይሩ 
ስለ ዝተራእየኒ፡ ነቲ ሓኪምና፡ “ዶተር፡ 
ዓይኑ ቀጠልያ ኰይኑ ኣሎ’ዚ ወዲ” ኢለ 
ሓበርኩዎ። 
ከምኡ ምስ በልኩዎ፡ እቲ ሓኪም ነቲ 

ውጉእ ከበራብሮ እናፈተነ፡ “ከመይ ኣለኻ?” 
በሎ። እቲ ውጉእ ድማ፡ “ባኒ ብካ?” 
ኢሉ ብቛንቋ ትግረ መልሲ ሃበ። “እዋእ፡ 
ክትበልዕ ደሊኻ?” “ኣይዋ እበልዕ” “ቃንዛ 
የብልካን?” “ኣልሓምድሊላህ ጽቡቕ ኣለኹ፡
” ኢሉ ምስ መለሰሉ፡ ኣነ ሽዑ ንቓንዛይ 
ክጸውርን ክጸንዕን ከምዘለኒ ተቢዐ። ነቲ ወዲ 
መዓናጡኡ ግዳም ወጺኡ ከሎ ኣቐዲመ 
ርእየዮ ነይረ እየ። ኣብ ኢድ ሓካይም ምስ 
በጽሐ ናውቲ ከብዱ ኣጽርዮም ናብ ቦታኡ 
መሊሶምሉን ሰፍዮምሉን። ሰብ ዝኸውን 
ይመስለኒ ኣይነበረን። ሕጂ ግን ክንድዚ 
ሽግር ጸይሩ እናሃለወ ‘ጽቡቕ ኣለኹ’ 
እናበለ ባኒ ክጠልብ ምስ ረኣኹዎ ገሪሙኒ 
ንመቝሰልተይ ንዒቐዮ። ድሕሪ’ዚ፡ “ጽንዒ 
ነብሲ!” ኢለ ተጸመምኩ። ተጸሚሞም 
ተጸዋርነት ዝምህሩኻ ሰባት እናተዓዘብኩ 
ኸኣ ንማይኡለ ሓሊፍናዮ ኣፍዓበት ሕክምና 
ውድብ ኣቶና። 
ኣብ ኣፍዓበት ተሓኪመ ኣብ ወርሐይ 

ናብ ኣሃዶይ ተመለስኩ። ናብ ኣሃዶይ 
ምስ ተመለስኩ፡ ኣብ ሕክምና ከለኹ’ውን 
ብርቱዕ ውግእ ስለ ዝሓለፈ ብርጌድና 
ቍንጣሮ ተሪፋ ንድሕሪ ክትወጽእ ተገዲዳ 
ከም ዝነበረት ፈሊጠ። ዝተሰውአ ተሰዊኡ 
ዝተወግአ ተወጊኡ ናይ ብዓል ክፍለ 

ሰራዊት 52 ረዳት ዝመጽኡሉ ኵነታት 
ተፈጢሩ። ኣብ ሕክምና ከለኹ መን 
ተወጊኡ መን ተሰዊኡ እሓትት ስለ ዝነበርኩ 
ርግበ ማንጁስ እውን ከም እተሰውአት 
ኣረጋጊጸ። 
ንኣባል ሓይሊ 32 ዝነበረት ብጸይቲ ርግበ፡ 

ኣብቲ ዘሕለፍናዮ ምርብራብ ኣብ ከባቢ 
ሓመልማል ክትዋጋእ ርእየያ ነይረ። ናቶም 
ሓይሊ ኣብ የማናይ ጫፍ ናትና ኣሲራ 
ዝነበረት ኰይና፡ ርግበ ድማ ናባና ወገን ለጊባ 
ትዋጋእ ነበረት። ንሳ፡ ብዕድመ ንእሽቶ እያ፣ 
ግን ትብዓት ዝወረሰት ጅግና እያ። ከምቲ 
ኣቐዲመ ዝገለጽኩዎ እቲ ድፋዕና ንግዜኡ 
መከላኸሊ ዝኸውን - ከምዚ ንተኽሊ ኢልካ 
ሓሓሊፍካ ትዅዕቶ ጎዳጕዲ ዝመስል - እዩ 
ነይሩ። ርግበ ኸኣ ኣብ ሓንቲ ከምኡ ዝበለ 
ጕድጓድ ኰይና ትዋጋእ ነበረት። ብጾታ’ውን 
ብየማናን ጸጋማን ፍንትት ኢሎም ይትኵሱ 
ነበሩ። ርግበ፡ ሓንሳብ ብደው ሓንሳብ 
ሓውሲ ኮፍ ኢላ ክትትኵስ ረኣኹዋ’ሞ፡ 
ግን፡ እቲ ኣእጋራ ኸኣ ዘይንቀሳቐስ። ነዚ 
ምስ ተዓዘብኩ፡ “እቲ እግርኺ እንታይ 
ኰይኑ ኣሎ?” በልኩዋ። “እግረይ ደኣ 
ብጭቃ ተዋሒጡ ኣሎ፡” “እሞ ውጽኢ” 
በልኩዋ። “ኖኖእ፡ ኣይወጽእን’የ፣ ምኽንያቱ 
እዛ ዘለኹዋ ቦታ ጽቡቕ ተቆጻጽረኒ ስለ ዘላ 
ጽቡቕ እየ ዝሃርም ዘለኹ። ኣብዚኣ ኰይነ 
ነዞም ብጾት ይሽፍነሎም ኣለኹ፡” በለትኒ። 
ከምቲ ዝበለትኒ፡ ነቲ ኣብ ፊታ - ኣብ 

እንዳ ሓረስታይ - ዝነበረ ቦታ ጸላኢ፡ ካብ 
ጊንዳዕ ሰልፊሰልፊ ንዝመጽእ ስራዊት 
ጽቡቕ ገይራ ተድማዓሉ ስለ ዝነበረት’ያ 
ነታ ቦታ መሪጻታ። ንሳ ናይ ዝተኰሰቶ 
ጠያይት ከባቢኣ ቃልሃ ተዀሚሩ መርኣዪ 
ኣይነበሮን። ብጾታ፡ ጥይት ጥራይ ገዲፎምላ 
ይሓልፉ ነበሩ። ንዅሉ መዝገቡ ሒዙ 
ዝዋጋእ ዝነበረ ተጋዳላይ፡ ብኸምኡ ኣገባብ 
እዮም ጥይትን ቦምባን ዝዕድሉዎ። 
ርግበ ኣብ ከምዚ ኵነታት ከላ እየ ቦምባን 

ብረትን ከነምጽእ ክንሓልፍ ከለና ርእየያ። 
ብድሕሪኡ እታ ቖልዓ ኣብ ዓይነይ 
እናተራእየትኒ ክርስዓ ኣይከኣልኩን። 
በዚ ምኽንያት፡ ተወጊአ ኣብቲ ሕክምና 
እንከለኹ ብመንገዲ’ቶም ከማይ ተወጊኦም 
ናብቲ ሕክምና ዝመጽኡ ኣባላት ሓይሊ 32 
ኣቢለ ብምሕታት፡ ርግበ ኣብቲ ውግእ ከም 
ዝተሰውአት ዘረጋገጽኩ። ግንባር ጊንዳዕ 
እምበኣር ነዚኣቶም ከፊልና ኢና ዓቂብናዮ።  
ተሓኪመ ናብ ድፋሕ ድሕሪ 

ምምላሰይ’ውን እቲ ምርብራብ ቀጸለ። 
ድሒሩ ብምምጻእ ኣብቲ ግንባር ዝገጥመና 
ዝነበረ ኣሃዱታት ጸላኢ፡ ዋልያ ዝበሃል 
ሰራዊት እዩ። ዋልያ፡ ከም ኣካይዳ ሓሰኻ 
ገይሩ ዝጐዓዝ ድምጺ ሓሸው ጣሕሸም 
ዘየስምዕ ስራዊት እዩ። ፍሉይ ቅድን ፍሉይ 
ስልትን ተማሂሩ ናብቲ ግንባር ዝመጽአ 
ሰራዊት ነበረ። ክሳብ ናብ እግሪ ድፋዕና 
ዝጽጋዕ ይስማዕ ኣይነበረን። ኣብ ተደጋጋሚ 
ዝፈተኖ ህጁም፡ ጸላኢ ደብዳብን ተዅስን 
ኣብ ዝጀመረሉ ደቒቕ ጥራይ ኢና ዋልያ 
ተጸጊዑና ከም ዘሎ ክንርዳእ ንኽእል 
ዝነበርና። ግን፡ ከም ናቱ ገይሩ ዝጠፍአ 
ሰራዊት ኣይነበረን። ኣብ ግንባር ግጊዳዕ’ዩ 
ሓቒቑ። 
እቶም ቀዳሞት ናብ ግንባር ጊንዳዕ 

መጺኦም ውግእ ዝገጠሙ ክፍለጦራት፡ 
ለሽ ኢሎም ምስ ተዳኸሙ፡ ዋልያን ካልኦት 
ካብ ትግራይ፡ ማእከል ሃገር፡ ከምኡ’ውን ካብ 
ከረን ዝመጽኡ ዕሩፋት ክፍለ-ጦራት እዮም 
ነቲ ውግእ ቀጺሎምዎ። ጸላኢ፡ ሰራዊት 
ህዝባዊ ግንባር ተዳኺሙ ኣሎ ዝብል 

ግምት ስለ ዝወሰደ፡ ነቲ ሰራዊት ግብራዊ 
ዘይኰነ ብርክት ዝበለ ደሞዝ ክኸፍሎም 
መብጽዓ ብምእታውን፡ በቲ ኻልእ ገጽ ድማ 
ንድሕሪት ዝበለ ወተሃደር ሞት ከም ዝጽበዮ 
ብምጥንቃቕን እዩ ኣሰሊፉዎም። ብግንባር 
ጊንዳዕን ብሰሜናዊ ባሕርን ዘየቋርጽ 
መጥቃዕቲ ኣካይዶም። ግን፡ ኣይኮነን ናብ 

ባጽዕ ክግስግሱ ሓንቲ ድፋዕ’ኳ ከፍርሱ 
ኣይከኣሉን። ላዕለዎት ሓለፍቲ ሰራዊት፡ 
እቲ ተራ ወተሃደር ንዘይበልዖ መሃያ ከም 
ዝኽፈል ኣስሚዖም፡ ኣብቲ ነበልባል ሓዊ 
ከም ዝጥበስ ገይሮምዎ። ከምኡ ዓይነት 
ህልቂት ኣይተራእየን።
ብኣንጻሩ ተጋዳላይ፡ ነቲ ንኽትሕዞ 

ኣሸጋርን ዘይጥዑምን ድፋዓት ግንባር ጊንዳዕ 
እናለመዶ መጺኡ። ሓደ ተጋዳላይ ቦምባ 
ደርብዩ ምስ ተመልሰ፡ እቲ ኻልእ ተቐቢሉ 
መብረ ብምእታው ከምኡ ቦምባ ወርዊሩ 
ናብ ካናለኡ ይምለስ። ተጋዳላይ፡ ብኸምኡን 
ካልእን ብልሓት ተጠቒሙ ንጸላኢ ዲል 
ከልኦ። ግን ከኣ፡ ንጸላኢ ንምድኻምን 
ንምስዓሩን፣ ንኣቃውማ መሬትን ክሊማን 
ተጻዊሩ ንኽመልኮ ከቢድ ዋጋ ከፊሉ። 
ጸላኢ፡ ክሳብ ህዝባዊ ግንባር ብግንባር 

ደቀምሓረ ሓድሽ ግንባር ዝኸፍት፡ ገና 
ዓቕሊ ጽበታዊ ስጉምታት ይቕጽሎ ነበረ። 
ወላ ንቕድሚት ምግስጋስ ከም ዘይከኣል 
እናፈለጠ፡ ናይ ኣጥፊእካ ምጥፋእ ስጉምቲ 
ክወስድ ተራእዩ። ሓደ ካብቲ ንሰራዊት 
ዋልያ ድሕሪ ምድምሳስና ክጥቀመሉ 
ዝጀመረ ተዅሲ፡ መንጠልቲ ጠበናጁ 
ብምዕጣቕ ንሓለፍቲ ውግእ ተጋደልቲ 
እናቐንጠብካ ሞራል ተራ ተጋዳላይ ምስባር 
እዩ። ብረት ቀጭ-ሕርሙን ብለይቲ ዘርኢ 
ጸርጋዊ ብርሃን (እንፍራረድ)ን ኣምጺኡ 
ምንቅስቓስ ተጋደልቲ ክድርት ፈቲኑ። 
ሓለፍትና ኣብቲ ድፋዕ ኣትዮም ከመሓድሩ 
ከለዉ፣ መራሕቲ ጋንታታትን መራሕቲ 
መሳርዕን ቦታታት ንምርኣይ የማን ጸጋም 
ክብሉ፣ ድፋዖም ከደልድሉ፣ ሰቦም ክኣልዩ 
ኢሎም ክንቀሳቐሱ ከለዉ፡ በቲ ናይ ለይቲ 
መነጸር ዘለዎ መንጣሊ ብረት ተጠቒሙ፡ 
ሓሓሊፉ ክቖልቦም ጀመረ። በዚ ምኽንያት 
ኣብቲ ድፋዕ ዋርድያ ክንወጽእ ከለና፡ ልዑል 
ጥንቃቐ ይሓተና ነበረ። ውጥም ቅልቅል 
ከተብዝሕ የብልካን። ኣብ ቦታ ዋርድያ 
ሓንሳብ ምስ ኣቶኻ ከም ዕጨ-እምኒ 
ደሪቕካ ክትከታተል ኣለካ። ብዓል ወዲ 
ኽብሪ፡ ቃልኣብ ዝተባህለ ማንጁስን ካልኦት 
ብጾትን ብዘይ ውግእ ብቐጭ-ሕርሙ ጸላኢ 
ኢና ከሲርናዮም።
                       ይቕጽል                       ይቕጽል

10ይ ክፋል፥ 

ተራኺት - ብርኽቲ ኣብርሃም 

ቻርለስ ዲከንስቻርለስ ዲከንስ ኣብ 1812 ኣብ 
‘ፖርትስማውዝ’ ኣብ ደቡባዊ ገማግም 
ባሕሪ ዓዲ እንግሊዝ’ዩ ተወሊዱ። ሓደ 
ካብቶም ሸሞንተ ቆልዑ ዘፍረየት ስድራ 
እዩ። ቻርለስ ዲከንስ ኣብ ስነ-ጽሑፍ 
ዓዲ እንግሊዝ ዝያዳ ፍሉጥ ጽሓፊ እዩ። 

ውሩይ እንግሊዛዊ ደራሲ ቻርለስ ዲከንስ፡ 
ወለዱ ኣዝዮም ድኻታት ኣብ ርእሲ 
ምንባሮም፡ ብዕዳ ተኸሲሶም ኣብ ቤት 

ማሕቡስ ዝኸርተቱ’ውን ነበሩ። ንሱ ወዲ 
12 ዓመት ኣብ ዝነበረሉ ኣብ ሓደ ፋብሪካ 
ምጽራይ ጫማ ይሰርሕ ነበረ። ኣብታ 
ፋብሪካ እናሸቀለ ብርሃጹ’ዩ ዝናበር ነይሩ። 
  ዲከንስ ኣብ ግዜ ንእስነቱ፡ ዝና 

ዘለዎ ተዋሳኣይ ክኸውን ድሌት ነበሮ። 
ንሞያ ተዋስኦ ጀሚሩዎ እኳ እንተነበረ 
ብዝተፈላለዩ ምኽንያታት ግን ክቕጽሎ 
ኣይከኣለን። ከም ሪፖርተር ኰይኑ 
እናሰርሐ እንከሎ፡ ዲከንስ ናይ ብሓቂ 
ብልሒ ከም ዘለዎ’ዩ ተረጋጊጹ። ድሒሩ 
ብዝጽሓፎም ሓጸርቲ ዛንታታት ፍሉይ 
ክብሪ ክረክብ ኣይደንጎየን። ኣብ 1836 
ናይ መጀመርታ ልብ-ወለዱ ‘ዘ ፒክዊክ 
ፔፐርስ’ ዘርእስታ ጽሓፈ። እዛ ልቢ-ወለድ 
ኣብ ወርሒ ልዕሊ 40,000 ቅዳሓት 
ትሽየጥ ነይራ። ብዝረኸቦ ኣታዊ ድማ፡ 
ሃብቲ ኣኻዕበተ። 
ዲከንስ ኣብ ውልቃዊ ባህርያቱ’ውን፡ 

ዝምስገን ጠባይ ነይሩዎ። ምትእኽኻብ 
ዝፈቱ ሰብ እዩ ነይሩ። ከም መርኣያ ናይ’ዚ 
ከኣ፡ ናይ ባዕሉ  ’ዩራንያ ኮቴጅ’ ትብል 
ናይ ግብረ ሰናይ ትካል መስረተ።  

ዲከንስ ፍሉጥ ገባሪ ሰናይ ነይሩ። 
ብዙሕ ጽቡቕ ተግባር ከም ዝገበረ 
እዩ ዝንገረሉ። ብፍላይ ኣብ ጕዳያት 
ድኽነት፡ ህጻናትን ትምህርትን ዓቢ 

ሓገዛት እዩ ኣካይዱ። እቲ ትካል ሓገዝ 
ንዝደልያ ደቂ-ኣንስትዮ መዕቆቢ እዩ 
ነይሩ። ብዘይካ’ዚ ንጀመርቲ ጽሓፍቲ 
ደቂ-ኣንስትዮ’ውን ኣተባቢዑ እዩ።
ዲከንስ ኣብ ርእሲ ምጽሓፍ ልቢ-

ወለድ፡ ኣሰናዳኢ ናይተን ሰሙናዊ 
መጽሔታት’ውን ነበረ። ብዝተፈላለዩ 
ጽሓፍቲ ዝቐረቡ ጽሑፋትን ሓጸርቲ 
ዛንታታትን ዝሓዙ እዮም። ዲከንስ ከም 
‘ሃርድ ታይምስ’ ዝኣመሰሉ ናይ ገዛእ 
ርእሱ ልቢ-ወለዳት ብመጽሔታቱ 
ኣቢሉ ብተኸታታሊ ዝዝርግሖም 
ኰይኑ፡ ካብ ካልኦት ጽሓፍቲ ንዝመጽኡ 
ጽሑፋት’ውን ብሓጐስ ይቕበል ከም 
ዝነበረ እዩ ዝግለጽ። ቻርለስ ዲከንስ ምስ 
ሰብ ጥራይ ዘይኰነ ምስ እንስሳታት’ውን 
ፍሉይ ፍቕሪ ነይሩዎ። ብፍላይ ከኣ፡ 
ምስ’ቲ ‘ዱክ’ ዝበሃል ፈረሱ። ካብ 1837 
ክሳብ ዕለተ ሞቱ 1870፡ መጻሕፍቱ ኣብ 

መላእ ዓለም ናብ ዝተፈላለዩ ቋንቋታት 
ብምትርጓም ይንበቡ ስለ ዝነበሩ፡ ፍሉጥ 
ክኸውን ክኢሉ። ዲከንስ ብዙሓት 
ጽሓፍቲ ሸለል ዝበልዎ ኣርእስታት 
ጽሒፉ እዩ። 
ብዛዕባ ኣብ ድኽነት ዝነብሩ፡ ዝሓመሙ፡ 

ካልኦትን። ብዙሓት ካብቶም ዝጽሕፎም 
ገጸ-ባህርያት ኣብ ሓቀኛ ህይወት ሰባት 
ዝተመርኰሱ እዮም። እዚ ድማ ኣንበብቲ 
ንዛንታታቱ ዝያዳ ክርድእዎን ኣብቲ 
እዋን ብሪጣንያ ከመይ ከም ዝነበረት 
ከስተንትኑን ገይርዎም እዩ። ዲከንስ ክሳብ 
ሕጂ ከም ሓደ ካብቶም ዓበይቲ ጽሓፍቲ 
ብሪጣንያ ይቑጸር። ከም መርኣያ 
ናይ’ዚ ድማ፡ ኣብ ዓሰርተ ፓውንድ - 
ባጤራ ዓዲ ኢንግልዝ ስእሉ ንረኽቦ። 
ኣብ ሕብረተሰብ ናይ ሓቂ ለውጢ 
ንምምጻእ ዝደፍአ ዓቢ ፈላሚ ጽሓፊ 
ምዃኑ እውን ይንገረሉ። 
ቻርለስ ዲከንስ 15 ልቢ-ወለዳት፡ 

ኣማኢት ሓጸርቲ ዛንታታትን ጽሒፉ። 
ከም ‘ኦሊቨር ትዊስት’፡ ‘ግሬት 
ኤክስፐክተሽንስን፡ ዝኣመሰሉ ልቢ-ወለዳት 
ክሳብ ሎሚ ይሽየጣ ኣለዋ። መጻሕፍቲ 
ቻርለስ ዲከንስ ኣገዳሲ ኣካል ስነ-ጽሑፋዊ 
ውርሻ ብሪጣንያ ኰይኖም እዮም። 

ዲከንስ ድማ ሓደ ካብቶም ኩሉ ግዜ 
ተፈተውቲ እንግሊዛውያን ጽሓፍቲ እዩ። 
ሓደ ካብቶም ዓበይቲ ጽሓፍቲ ታሪኽ 
ህይወት ቪክቶርያ ተባሂሉ እዩ ድማ 
ዝዝከር። ልቢ-ወለዳት ቻርለስ ዲከንስ፡ 
ፍቕሪ፡ ዕርክነት፡ ሓዘን፡ ድኽነትን ጭካነ 
ቁልዕነትን ዝኣመሰሉ ማሕበራዊ ህይወት 
ይድህስሱ። ንንኣሽቱ ኣንበብቲ ዝበለጸት 
መጽሓፍ ቻርለስ ዲከንስ ‘ኦሊቨር ትዊስት’ 
እያ። ዘኽታም ኦሊቨር ትዊስት ካብቲ 
ዝተወልደሉ ቦታ ሃዲሙ ብእግሩ ናብ 
ለንደን ምስ በጽሐ፡ ንዝገጠሞ ሕያውነት 
እያ ትገልጽ። ቻርለስ ዲከንስ ዝጸሓፋ 
ዝያዳ ፍቕራዊት መጽሓፍ ‘ግረይት 
አክስፐክተሽን’ ኰይና፡ ሓደ ድኻን 
ዘኽታምን ወዲ ምስ ሓንቲ ጽብቕቲን 
ሃብታምን ጓልኣንስተይቲ ከመይ ኣቢሉ 
ኣብ ፍቕሪ ከም ዘውደቓ ትገልጽ። 
ዲከንስ ኣብ’ቲ ንፈለማ ግዜ ናብ ሕቡራት 
መንግስታት ኣመሪካ ዝገበሮ መገሻ፡ ካብ 
ብዙሓት ደገፍቱ ኣድናቖት ረኺቡ 
እዩ። ኣብ መበል 58 ዓመት ዕድመኡ 
ሃንደበት ምስ ሞተ፡ ኣብ መላእ ዓለም 
ዓቢ ስንባደ ፈጢሩ። ዳግማይ ሓዳስ ልቢ-
ወለድ ቻርለስ ዲከንስ ኣይክነንብብን ኢና 
ብምባል ድማ፡ ምእማን ሰኣኑ።

ኩባንያ ቮልክስዋገን
ቮልክስዋገን (Volkswagen ) ኣብ 

ዓለም ካብ ዘለዉ ዓበይቲ ኣፍረይቲ 
መካይን ሓደ እዩ። ቮልክስዋገን ዋና 

ቤት ጽሕፈቱ ኣብ ጀርመን ከተማ 
ዎልፍስበርግ ይርከብ። ከም ታሪኽ ኣብ 
ትሕቲ ቍጽጽር ኣዶልፍ ሂትለር ዝነበረ 
መንግስቲ ጀርመን፡ ኩባንያ ቮልክስዋገን 
ብ28 ግንቦት 1937 እዩ ብወግዒ 
ተመስሪቱ። ሓደ ካብቶም ኣብ ዓለምና 
ፍሉጣት ኩባንያ መፍረ መካይን እዩ። 
ኣብ ኤውሮጳ፡ እቲ ዝዓበየ ኩባንያ መፍረ 
መካይን እዩ።
እዚ ኩባንያ ብዓለም ደረጃ ዝሰርሕ 

ኰይኑ፡ ኣብ 17 ሃገራት ኤውሮጳ 
ኣስታት 114 ጨንፈር መሸጢ መካይን፡ 
ኣብ 29 ቦታታት መፍረዪ ቦታ ኣለዎ። 
ኣብ ሰሜንን ደቡብን ኣመሪካ፡ ኤስያን 
ኣፍሪቃን ጨንፈር ናይቲ ትካል ይርከብ። 

ትካል ቮልክስዋገን ኣስታት 170 ሽሕ 
ሰራሕተኛታት ኣለውዎ። ኣብ 2023 
ኣስታት 9.24 ሚልዮን ተሽከርከርቲ ናብ 
ዕዳጋ ከም ዘቕረበ ይፍለጥ። እቲ ትካል 
ብናይ ኣሕጽሮት ቃል፡ ‘ቭዳብልዩ’ (VW) 

ተባሂሉ ይፍለጥ። ቮልክስዋገን ብቛንቋ 
ጀርመን “ናይ ህዝቢ መኪና “ ማለት እዩ። 
እዚ ስም ነቲ መበቈላዊ ዕላማ ናይቲ ኩባንያ 
ዘንጸባርቕ እዩ።
 ክሳብ 2026 ሓደስቲ ናይ ኤሌክትሪክ 

መካይን ንኸፍሪ ከም መደብ ተታሒዙ 
ይስርሓሉ ኣሎ። ነዚ ንምትግባር ከኣ፡ 
ኣስታት 18 ቢልዮን ዩሮ ተሰሊዑ ኣሎ። 
ክሳብ 2030 ዘሎ ግዜ፡ እቲ ትካል 
ብውሑዱ 70% መሸጣ ብኤሌክትሪክ 
ዝሰርሓ መካይን ኣብ ኤውሮጳ ክዀና ከም 
መደብ ይሰርሓሉ ኣሎ። ቮልክስዋገን ካብ 
2033 ጀሚሩ ኣብ ኤውሮጳ ብኤሌክትሪክ 
ዝሰርሓ ተሽከርከርቲ ጥራይ ንምፍራይ 
ዕላማ ኣቐሚጡ ኣሎ።

ፎሮፎር
ርእስና ክንዝርግፍ ወይ ክንሓክኽ 

እንከሎና ናብ መንኮብናን ክሳድናን 
ዝረግፍ ንኽትርእዮ ደስ ዘየብል፡ 
ዘሳሒ ግና ድማ ዘይጓዳእ ጻዕዳ 
ርፍራፋት ፎሮፎር ተባሂሉ ይጽዋዕ። 
ፎሮፎር ናይ ቆርበት ርእሲ ሕማም 
እዩ። ዋህዮታት ናይ ሱር ጸጉሪ ርእሲ 
ቀልጢፎም ክዓብዩን ክሞቱን እንከለዉ 
ዝፍጠር ጸገም እዩ። ጠንቂ ፎሮፎር 
ካብ ሰብ ናብ ሰብ ክፈላለ ይኽእል 
እዩ። ልሙድ ዓይነት ፉንጋስ ዝዀነ 
ማላሰዚያ፡ ከስዕቦ ይኽእል’ዩ ተባሂሉ 
ይእመነሉ። እዚ ዓይነት ፉንጋስ ኣብ 
ጥዑይ ርእሲ ዘለዎ ሰብ ኣብ ንቡር 
እዋን ዝርከብ ኰይኑ ክሳብ ኣካላት 
ባዕሉ ናይ ነብሰ ምክልኻል ጸገማት 
ኣማዕቢሉ ናብ ተጓዳኢ ዝቕይሮ 
ንቡር ኮይኑ ይጸንሕ። ድሕሪ እዚ 
ግዜ እዚ ድማ፡ ተጓዳኢ ይኸውንን 
ኣብ ርእሲ ጻዕዳ ርፍራፋት ክፈጥር 
ይጅምርን። ፎሮፎር ምስ ጸቕጢ 
ኣእምሮ ምትሕሓዝ ዘለዎ ኰይኑ፡ 
ዝያዳ ኣብ እንጭነቐሉ እዋን 
ይውስኽን ይገድድን። ብዘይካ’ዚ 
ቁሪ፡ ደረቕ ኵነታት ኣየርን ምድራቕ 
ቆርበት ርእስን ከጋድድዎ ይኽእሉ። 
‘ሴቦርያ ደርማታይትስ’  እቲ ቐንድን 
ልሙድን ዓይነት ፎሮፎር ኰይኑ፡ 
ብዘይካ ኣብ ርእሲ ኣብ ካልእ ክፋል 
ኣካላት ከም እዝኒን ገጽን እውን ክረአ 
ይኽእል እዩ። ፎሮፎር ዘይተጓዳኢ 
ብምዃኑ ኣብ ቤት ባዕልኻ ክፍወስ 
ዝኽእል’ውን እዩ። ዘቤታዊ ፍወሳ 
መመሸጥ ተጠቒምካ ካብ ሱር 
ጸጕሪ ጀሚርካ ምምሻጥ። እዚ 
ምግባር ኣብ ርእሲ ዝጸንሐ ርስሓት 
ክእለ ይሕግዝ። ንመናፊት ጸጒሪ 
ርእሲ ሸፊኑዎ ዝጸንሐ ቅብኣት 
ኣልዩ ንሱር ጸጕሪ ከነቓቕሖን ጥዕና 
ጸጉሪ ክሕሎን ይሕግዝ። ንፎሮፎር 
ተባሂሎም ዝዳለዉ ዓይነታት ሻምፖ 

ምጥቃም ሓጋዚ እዩ። እዚ ኣብቲ 
መትሓዚ ናይ ሻምፖ ዘሎ ሓበሬታ 
ተጠቒምካ ክትግበር ይከኣል። ናይ 
ፎሮፎር ሻምፖ ካብ ትካል ናብ ትካል 

ክፈላለዩ ዝኽእሉ ኰይኖም፡ ኣብ ርእሲ 
ክፈጥሩዎ ዝኽእሉ ጸገማት ውሑድ 
ብምዃኑ፡ እናቐያየርካ ምፍታኖም 

የድሊ። ንዝያዳ ሓበሬታ ንሓኪም 
ቆርበት ምውካስ ሓጋዚ እዩ። ቅብኣት 
ርእሲ ናብ ቆርበት ከም ዝበጽሕ 
ገይርካ ምልካዩን ብግቡእ ንቖርበት 

ምስ መገቦ ድማ ምሕጻቡን ሓጋዚ 
እዩ።

ጥቕስታት ሕብራዊት ብርዒ
• “ትብዓት ከም ጭዋዳ እዩ። ዝያዳ ምስ ንጥቀመሉ ኢና እነሐይሎ።” - ሩት ሩት 

ጎርደንጎርደን
• “ንዝዀነት ጓል-ኣንስተይቲ ክህልዋ ዝኽእል ዝበለጸ መከላኸሊ፡ ትብዓት 

እዩ።” - ኤልዛቤት ካዲ ስታንቶንኤልዛቤት ካዲ ስታንቶን።
• “ኣብ ወርሒ ታሕሳስ ብፍላይ ከኣ ዓርቢ፡ ምስ ውሽጥኻ ዳግማይ ሰላምካ 

እትረኽበሉ ግዜ እዩ።” - ዘይተፈልጠ።ዘይተፈልጠ።
• “ራኢይ ዘይብሉ ሰብ ክንፊ የብሉን።”- መሓመድ ዓሊመሓመድ ዓሊ
• “ኩሉ ክትሓስቦ እትኽእል ሓቂ እዩ።” - ፓብሎ ፒካሶፓብሎ ፒካሶ
• “ኣብ ህይወትካ ኣገዳሲ ውሳነ ቅድሚ ምውሳድካ፡ ኩሉ ግዜ ዘዛንይ ነገር 

ክትገብር ጽቡቕ ሓሳብ እዩ።” - ፓውሎ ኮልዮፓውሎ ኮልዮ
• “ነፍሲ ወከፍ መዓልቲ ምርጫ ኣሎ። ንውጥረት ወይ ንሰላም።” – ጆኣን ጆኣን 

ቦሪሰንኮቦሪሰንኮ
• “እቲ ዕዉት ሰብ ካብ ጌጋታቱ ይመሃር እሞ፡ ብኻልእ መገዲ ከም ብሓድሽ 

ይጽዕር።”- ዴል ካርነጊዴል ካርነጊ
• “ተስፋ ምህላው ናብ ዓወት ዝመርሕ እምነት እዩ። ብዘይ ተስፋን 

ምትእምማንን ዝግበር ነገር የለን።” - ሄለን ከለርሄለን ከለር

ጥንታዊ ጽሑፋት ኤርትራ

 ኣብ ዝሓለፈ ክልተ ክፋል ናይዚ 
ጽሑፍ’ዚ ከም መእተዊ ብዛዕባ ጥንታዊ 
ጽሑፋትን (Manuscripts) ኣገዳስነቶምን 
ድሕሪ ምምልካት፡ እቲ ዓውዲ ሰፊሕ 
ብምዃኑ፡ ንሓደ ካብ ጥንታውያን 
ጽሑፋት ማለት ‘ብራና’ ወሲድና ብዛዕባ 
ኣመጻጽኣ ናይቲ ስምን ኣብዚ ከባቢ 
ክዝውተር ዝጀመረሉ እዋንን ኣንቢብና 
ነይርና። መቐጸልታኡ ይስዕብ፦ 

ስነጥንታዊ (ኣርኪኦሎጂያዊ) ስነጥንታዊ (ኣርኪኦሎጂያዊ) 

መርትዖታትመርትዖታት
    ቀደም ዘመን እዚ ወረቐት እንብሎ 

ዘመናዊ ምህዞ ስለዘይነበረ፡ ቀዳሞት 
ጸሓፍቲ ኣብ ቅላጥ ፓፒረስ ዝተባህለ 
ዓይነት ተኽሊን ብራናን እዮም ዚጽሕፉ 
ነይሮም። ኣብ ፓፒረስ ዝተጻሕፈ 
ጽሕፈት ንወለዶታት ኪቕጽል ስለ 
ዘይክእል ድማ፡ ጸሓፍቲ ዝያዳ ኣብ 
ብራና ክጽሕፉ ይመርጹ ነበሩ። ኣብ 
ብራና ዝተጻሕፈ ጽሕፈት ኣተዓቓቕባ 
እንተደኣ ኣጸቢቕናሉ፡ ንልዕሊ ክልተ 
ሽሕ ዓመታት ክዕቀብ ይኽእል’ዩ። ኣብዚ 
ሓደ ክዝከር ዘለዎ ነገር እንተልዩ፡ ኣብ 
ከባቢና ክሳብ ሕጂ ብዝተገብረ መጽናዕቲ 
ካብ ቀደም ጀሚሩ ኣብ ቆርበት ወይ 
ኣኻውሕ ይጽሓፍ ምንባሩ እዩ። እዚ 
ከባቢ’ዚ ምስ ስልጣነ ግብጺ ጥቡቕ 
ዝምድና ከምዝነበሮ ዝፍለጥ እዩ። 
ግብጻውያን ብብዝሒ ዝጥቀምሉ ዝነበሩ 
መጽሓፊ ከኣ ፓፓይሩስ እዩ ዝነበረ። 
ዋላ’ኳ ዳህሳስ ብግቡእ ኣይንግበር እምበር 
ብሓበሬታ እዚ ፓፓይሩስ ዝበሃል ተኽሊ 
ኣብ ሃገርና ከምዘሎ ይንገር እዩ። እዚ 
ተኽሊ’ዚ ካብ ቀደም እንተነይሩ ከኣ 
ካብ ግብጺ ኣሰራርሓ ተማሂርና ክንርዕሞ 
ዝዓበየ ተኽእሎ ነይሩ እዩ። እንተኾነ 
ብራና ካብ ኣዝዩ ነዊሕ ግዜ ጀሚሩ፡ 
በቶም ኣብዚ ከባቢ ዝነብሩ ህዝብታት 
ዝማዕበለ ስለዝነበረ፡ ካብ ቆርበት ዝተሰርሐ 
ብራና ዝበለጸ ነዊሕ ግዜ ከይተበላሸወ 
ናይ ምጽናሕ ተኽእሎ ስለዘለዎ 
ዝበዝሑ ጥንታዊ ጽሑፋትና ኣብ ብራና 
ተጻሒፎም ኢና ንረኽቦም።     
   ብስነኵዕታ ክሳዕ ሕጂ ብዝተረኽበ 

ጭቡጥ መርትዖ ከምዝተረጋገጸ፡ ኣብ 
ኤርትራ ተጠቃምነት ብራና ብዝምልከት 
እንተወሓደ ናይ ልዕሊ ክልተ ሽሕ 
ዓመት ታሪኽ ዘለዎ እዩ። ናይዚ ጭብጢ 
ወይ መርትዖ ድማ እቶም ቀዳሞት 
ብራና ኣዳልዮም ዝጽሕፉ ዝነበሩ 
ሕብረተሰባት፡ በቲ ኣብ ከባቢ ኣስመራን 
ትግራይን ዝተኻየደ ኵዕታ፡ ኣብ መበል 
8 ሚእቲ ዓመት ቅድመ ልደተ ክርስቶስ 
ኣብ ዝነበረ ሰፈራታት፡ ዝተረኽበ ብሓጺን 
ዝተሰርሐ መፍሓቚ ቆርበት (መስርሒ 
ብራና) እዩ፣ (L. Phillipson 2013)።

ዓይነት ብራናታትዓይነት ብራናታት
    ብሓፈሻ ኣብ ሃገርና ኣርባዕተ 

ዓይነታት ውጽኢት ብራናውያን 
ጽሑፋት ይርከቡ። ንሳቶም ከኣ፦

  ሀ. መጽሓፍ (codex)፦   ሀ. መጽሓፍ (codex)፦ 
   እቲ ቀንዲ ብብዝሒ ንረኽቦ መጽሓፍ 

ብራና ኮይኑ፡ ብብዙሕ ጥማር ፎልዮታት 
(quires) ዝቖመ፡ ቅርጺ መጽሓፍ ሒዙ 
ዝርከብ እዩ። እዚ ዓይነት መጽሓፍ 
ንምስርሑ ብዙሕ ጥበብ ዝሓለፎ እዩ። 
ልክዕ ከምቲ ሓደ መሃንድስ ንሓንቲ ቤት 
ንምህናጽ መደብ ዝሕንጽጽ ኣብዚ’ውን 
ተመሳሳሊ እቲ ጸሓፋይ (scribe) እንታይ 
ዓይነት መጽሓፍ ከዳሉ ብክንደይ ፎልዮ፣ 
መስመር (Lines)፣ ዓምዲ (column)፣ 
እንታይ ዓይነት ሓረግ፣ ስእሊ፣ ቀለም 

ብማእከል ምርምርን ስነዳን ህ.ግ.ደ.ፍ ኣብ 
2000-2003 ዝተኻየደ ከፊላዊ ዳህሳስን 
ምዝገባን ብራናታት ኮይኑ፡ በቲ ዝተኻየደ 
ዳህሳስ ልዕሊ 6000 ብራናታትን ንዋየ 
ቅዱሳትን ከምዝተመዝገበ ሓበሬታ 
ናይ ማእከል ምርምር ይጥቀስ። እዚ 
መጽናዕቲ ከፊላዊ እዩ። ስለዚ ድማ በዚ 
መጽናዕቲ ዘይተሸፈኑ ኣብያተ ንባብ፡ 
ገዳማት፡ ኣድባራት፣ ኣብ ኢድ ውልቀ 
ሰባት ዝርከቡ ብራናታት ኣብ ግምት 
ምስ ዝኣትዉ እቲ ቁጽሪ ዝያዳ ክኸውን 
ከምዝኽእል ንጹር እዩ።  

   ኣብዚ ክዝንጋዕ ዘይብሉ፡ እዚ 
ቊጽሪ’ዚ ነቲ ኣብ ውሽጢ ሃገር ዘሎ 
ብራናታት ደኣ እምበር ነቲ ብዝተፈላለየ 
ምኽንያት (ስርቂ፡ ዝምታ፡ መሸጣ፡ 
ወዘተ.) ኣብ ዝሓለፉ ዘመናት ካብ ሃገር 
ዝተወስደ እሞ ኣብ ኣብያተ ንባብን 
ኣብያተ መዝከርን ኤውሮጳን ኣፍሪቃን 
ሰሜን ኣመሪካን ካናዳን ዘሎ ብራናታት 
ሃገርና ዘየጠቓልል ምዃኑ እዩ። ማሲሞ 
ቪላ ዝተባህለ ኣብ ሃገርና ኣትዩ መጽናዕቲ 
ዘካየደ ተመራማሪ፡ ካብቲ ዝተዓዘቦ ብዝሒ 
ዘለዎ ብራናታት ተሞርኲሱ፡ “ኤርትራ 
መሬት መጽሓፍትን (ብራናታት) 
መነኵሳትን እያ” (M. Villa ‘Eritrea is 
a land of books and monks’) ክብል 
ኣብ ሓደ መጽናዕቱ ይገልጽ።
ኣገዳስነት/ኣድላይነትኣገዳስነት/ኣድላይነት
   ጥንታዊ ጽሑፋት ቀንዲ መወከሲታት 

ናይ ታሪኽ፣ ምዕባለ፣ ፍልስፍና፣ ሃይማኖት፣ 
ምሕደራ፣ ቊጽሪ፣ ስነፍልጠት፣ ስነጥበብ፣ 
ባህሊ ወዘተ ስለዝኾኑ፡ ናይ ሓንቲ ሃገር 
ወይ ህዝቢ ኣገዳሲ ክፋል መንነትን 
ባህልን ታሪኽን እዮም። ቀዳሞት ወለዲ 
ጥንታዊ ጽሑፋት ስለዝነበሮም፡ ባህሎም፡ 
ታሪኾም፡ መንነቶም፡ እምነቶም፡ ቋንቋኦም 
ናብ ዝመጽእ ወለዶ ንኸሰጋግሩ ኣዝዩ 
ሓጋዚ ነይሩ። ቀዳሞት ወለድና ዝነበሮም 
ኣረኣእያን ኣተሓሳስባን እንረኽበሉ ቤት 
መዝገብ፡ ፍልጠት ዝሓቘፈ ውርሻ 
ስለዝኾነ ኣገዳሲ እዩ፤ መጻሕፍቲ ብራና 
ብሓፈሻ፦ 

* ምንጪ መንነት፡ እምነት፡    
ባህሊ፡ ታሪኽን ስልጣነን

*መሰረት ስነ ጽሑፍ፡ 

*እሙናት ምስክር ትውፊትን ውርሻን 

ስነሃይማኖት፡ ስነምግባር፡ ስነጥበብ እዮም። 
    ዘመናዊ ሕትመት ኣብ ሃገርና 

ኣብ ካልኣይ መፋርቕ 19 ክፍለ ዘመን 
ቅድሚ ምትእትታዉ፡ ፍልጠት ኮነ 
ሓበሬታ ብመንገዲ ጥንታዊ ጽሑፋት 
ብራና እዩ ካብ ወለዶ ናብ ወለዶ 
ዝሰጋገር ነይሩ። ብርግጽ’ውን ቅድሚ 
20 ክፍለ ዘመን ዝነበረ ዝበዝሐ ታሪኽ 
ሃገርና ኣብ ብራናታት፡ ውቕሮ እምኒ፡ 
ብሓጺን ዝተሰርሐ ገንዘብ (ሰናቲም)፡ 
ካይላ፡ ጥንታዊ ኣሰራት መናድቕን 
ካልእ ቅርስታትን ስለዝርከብ፡ ኣገዳስነት 
ጥንታዊ ጽሑፋት ብዝሓዝዎ መልእኽቲ 
ጥራይ ዘይኮነ፡ ብህላውነቶምን 
ኣብኦም ተመርኲሱ ዝካየድ ዘመናዊ 
ስነፍልጠታዊ፡ ስነቋንቋውን ስነጥበባውን 
ምርምራትን  እምበረ መጠን ዓቢይ እዩ። 
   ነዞም ሕጂ ኣብ 21 ክፍለ ዘመን 

ዘለና  እዞም ጥንታዊ ጽሑፋት፡ ምንጪ 
ታሪኽ፡ መንነት፡ ምሕደራ፡ ሕጊ፡ ባህሊ 
ሓበን፡ ምንጪ ኣታዊታት ብምዃን 
ከገልግሉና ዝኽእሉ እዮም። ኣብ ሃገርና 
ዘለዉ ብራናታት ዕምቚ ዝበለ መጽናዕቲ 
ዘድልዮም እኳ እንተኾነ፣ እቶም ብብዝሒ 
ንረኽቦም ካብ ከባቢ 14 ክፍለዘመን 
ንደሓር ዝተጻሕፉ እዮም። እዚ ግዜ 
እዚ ከኣ ትንሳኤ ግእዛዊ ስነጽሑፍ እዩ 
ዝበሃል። ብርግጽ ምስ ምትእትታው 
ክርስትና ከምኡ እውን ምዕባለ ግእዝ 
ማለት ኣናበብቲ ምስ ተገብሮ፣ ብዙሕ 
መጽሓፍቲ ካብ ግሪኽ፣ እብራይስጥ፣ 
ዓረብ፣ ስርያ፣ ቅብጥ …ወዘተ ናብ ግእዝ 
ተተርጒሞም እዮም። በዚ መንጽር ክርአ 
እንከሎ እዞም ዘለዉ ጽሓፋት ኣዝዮም 
ውሑዳት እዮም። ኣብ ኣኻውሕ፣ 
ሓጺን፣ ብፍላይ ድማ ቆርበት ምስ 
ምንዋሕ ግዜ እናኣረገን እናተበላሸወን 
ስለዝኸይድ ፍሉይ ዕቃበን ክንክንን እንተ 
ዘይተገይሩሉ ናይ ምጽናሕ ተኽእሎኡ 
ውሑድ እዩ። 
                   ይቕጽል. . .                     ይቕጽል. . .  

(3ይ ክፋል)

ደብረ ቢዘን; መጽሓፈ ብራና፣ ክልተ ዓምዲ (column) ዘለዎ፣ ኣብ UNESCO ዝተመዝገበ።

ከዳሉ ከምዘለዎ ሓንጺጹ እዩ ዝብገስ።   

     ለ. ጥቕላል ማዕረ ቁመት  ለ. ጥቕላል ማዕረ ቁመት 

(scroll)፦ (scroll)፦ 
   እዚ ዓይነት ጥቕላል ብራና ሓደ 

ካብቶም ናይ ጥንቲ ብብዝሒ ኣብ 
ኣይሁድ ድሒሩ’ውን ኣብ ክርስትና 
ዝጥቀሙሉ ዝነበሩ እዩ። ድሕሪ ነዊሕ 
ግዜ ግን ካብ ጥቕላል ብራና ናብ 
መጽሓፋዊ (codex) ከምዝተቐየረ ኣብ 
ታሪኽ ተሰኒዱ ንረኽቦ። ኣብ ሃገርና፡ እዚ 
ዓይነት ጥቕላል ብራና ብብዝሒ እኳ 
እንተዘይሃለወ ክሳብ ሕጂ ኣብ ባህላዊ 
ፍወሳ ማለት ካብ ተጻባእቲ ወይ ሕማም 
ንምክልኻል ተባሂሉ ዝዝውተር ዓይነት 
ብራና እዩ። ኣብኡ ዝሰፍር ጽሑፍ 
ከኣ ወይ ንቑመት ወይ ከኣ ንጎድኒ 
ይጽሓፍ። ማዕረ ቁመት ዝተባህለሉ፡ 
መብዛሕትኡ እዋን ብስም፡ ነቲ ተገልጋሊ 
ተባሂሉ ብማዕረ ቁመቱ ስለዝዳሎ እዩ። 
ኣብ ልዕሊ መደቀሲ ወይ’ውን ኣብ 
ትሕቲ መደቀሲ ናይቲ ተጠቃሚ ድማ 
ይቕመጥ። 

 ሐ. ሰንሱል (Concertina or ሐ. ሰንሱል (Concertina or accor-accor-

dion)፦ dion)፦ 

መ. ክታብ፦ መ. ክታብ፦ 
   እዚ እቲ ዝነኣሰ ዓይነት መጽሓፊ 

ብራና እዩ። እዚ’ውን ከም ማዕረ ቁመት 
ንመከላኸሊ ሕማም/ባህላዊ ፍወሳ ተባሂሉ 
ኣብ ክሳድ፣ ቅልጽም ኢድ፣ ኣብ ዓንዲ 
ገዛ ዝእሰር ዓይነት ብራና እዩ።
ትሕዝቶን ብዝሕን ብራና
    መጻሕፍቲ ብራና ብዛዕባ ዝተፈላለዩ 

ዓውድታት እዮም። ንታሪኽ፡ ስነፍልጠት፡ 
ምርምር፡ ስነቋንቋ፡ ሕጊእንዳባ፡ ፍልስፍና፡ 
እምነት፡ ስነመድኃኒት፡ ሓሳበ-ከዋክብት፡ 
ስነጽሑፍ፡. . . ስነስእሊ፡ ብዛዕባ ቅርጻ፡ 
ብዛዕባ ኪነ ሕንጻ፡ ብዛዕባ ኪነ ሓጺን/
ዕደና . . .ቅኔ፡ ግጥምታት፡ ማሰ፡ ኣውሎ፡ 
ወየ፡ ደርፊ፡ መዝሙር፡ ዜማ፡ ምስጢራት፡ 
ኣርኬ፡ መልክዐ መልክዕ፡ ወዘተ. . . 
ዝምልከት ትሕዝቶ ዘለዎም እዮም። 
    ኣብ ሃገርና ልዕሊ ሸውዓተ ሽሕ 

መጻሕፍቲ ብራና ኣብ ገዳማት፡ ኣብያተ 
ክርስቲያን፡ ኣብያተ ንባብ፡ ኣብ ኢድ 
ውልቀ ሰባት . . . ይርከቡ ዝብል ዝተጸንዐ 
ግምት ኣሎ። ናይዚ መርትዖ’ዚ ድማ 

ማዕረ ቁመት ጥቕላል              

 እዚ ዓይነት ብራና ምስ ጥቕላል ማዕረ ቁመት ዝመሳሰል እዩ። ኣብ መንጎ ዕጻፍ ዘለዎ ኮይኑ ኣብ ክልተ ጫፋት ከኣ ምስ 
ጣውላ ወይ’ውን ምስ ቆርበትይስፈ፣ ተዓጻጺፉ ጸኒሑ ዝዝርጋሕ ድማ እዩ።

ሎሚኣብ ERI-TV

ሰዓት  መደብ

12፡00  ሃገራዊ መዝሙር
12፡02  ዘዋሪት ካሜራ
12፡30  ዜና (ትግርኛ)
12፡50  ዜና ስፖርት
12፡55  ኤረና
13፡30   ዜና (ዓረብ)
13፡45  ሄሎ ደባይዋ  ቀጥታ
14፡05  ፊልም  ቻይና
15፡50  ሞዛይክ 1ይ ክፋል
17፡00  ዜና (ትግርኛ)
17፡15  ስነ ጥበብ 
17፡30  ዜና (ዓረብ)
17፡40  ሞዛይክ 2ይ ክፋል
19፡25  እትመትሲት-ኮም
20፡00  ዜና (ትግረ)
20፡15  ገለብ ድሓን
21፡00  ዜና ትግርኛ
21፡25  ፊልም ዘሩባቤል
22፡00  ዜና (ዓረብ)
22፡10  ዶክመንታሪ
22፡30  ዜና (እንግሊዝ)
22፡40  እንዳ ዝማም

ኣኽሊሉ ኣማኑኤል ተኽለኣብ
ዩኒቨርሲቲ ሃምበርግ - ጀርመን



ሓዳስ   ኤርትራ

ምልክታምልክታምልክታምልክታ
ናጽነት ደስበለ - - ሳምራዊት መለስናጽነት ደስበለ - - ሳምራዊት መለስ

መበል 34 ዓመት ቁ.95 20 ታሕሳስ 2024 - ገጽ 6

                              

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

        ቤ/ት ኣልያንስ ፍራንሰዝ ርሑስ ሓድሽ ዓመት እናተመነየ 
ስሩዕ ናይ ሓጋይ ትምህርቲ ቋንቋ ፈረንሳ ንንኣሽቱን ንዓበይትን 
ካብ ጀመርቲ ክሳብ ዝለዓለ ደረጃ ካብ ዕለት 10 ጥሪ ክጅምር 
ምዃኑ ከበስር ይፈቱ። ምቅርራብ ንዓለምለኻዊ ዲፕሎማ (DELF) 
ተዳሊልኩም ኣሎ።   ምዝገባ ተጀሚሩ እዩ።                 

  ብደሓን ምጹ     ንዝያዳ ሓበሬታ  ቁ.ስ 122605 / 115270 

 ኣድራሻና፣ ጎድኒ ቤ/ት ማይ ተስፋ ጥቓ ዓሮባና ሬስቶራንት እዩ። 

 

  

 

 
 

VACANCY ANNOUNCEMENT
Asmara Mining Share Company is inviting applicants for the following position;

Truck Crane Operator
Number required – (01)
Type of contract – Indefinite

Major Duties and responsibilities

• The Crane Truck operator is responsible for safely operating the truck in all areas of the mine site.
• This operator is responsible for driving the truck as well as operating the crane fitted to the truck in a 

safe and responsible manner
• Operate a truck mounted crane  
• Drive & operate a > 5t commercial truck
• Conduct daily vehicle inspections
• Conduct basic maintenance on a truck
• Ability to identify basic deficiencies/malfunctions on the truck and report timely to the supervisor
Profile: Qualifications and Experience

Formal Education, Certifications or Equivalents

•Qualifications as a Heavy truck operator/official country driver’s license 
•Read and write Tigrigna & English
Working Experience – Nature & Length
• Appropriate experience operating/driving a >5 t truck
• Exposure to a mine site
• > 5years experience as a truck driver
Technical Skills
• Operating a truck mounted crane
• Valid Country heavy duty Driver’s License
• Basic maintenance skills appropriate to trucks
Behavioral Skills
• Good Interpersonal skills
• Ability to work under pressure with challenging targets 
• High level of initiative 

General Information and other requirements:

• Place of Work:   AMSC Sites
• Type of contract:   Indefinite Period
• Salary:    As per the Company salary scale

Additional requirements for Nationals: 

• Having fulfilled his/her National Service obligation and provide evidence of release paper from the 
Ministry of Defense. 
• Present clearance paper from current/last employer.
• Testimonial documents to be attached (CV, work experience credentials, a copy of your National Identity 

Card, etc.).
• Only shortlisted applicants would be considered as potential candidates for an interview.
• Application documents will not be returned to the sender.
• All applications should be sent through the post office.
• Deadline for application: 7 days from the day of publication in the Newspaper.

* Address:  Please mail your applications to;
                            Asmara Mining Share Company, 
                            P. O. Box 10688 Asmara, Eritrea
* Applicants shall be required to send a copy to:
                            Mineral Resources Management
                            P.O. Box – 272
                            Asmara
* Note to Eritrean applicants:  
                         Please send a copy of your application to
                         Aliens Employment Permit Affairs,
                         P. O. Box 7940 Asmara, Eritrea

ASMARA MINING SHARE COMPANY
        Abo Street, No. 178, House No. 16 

Gejeret, P.O. Box 10688
Tel. ++291-1-153986
 Asmara, Eritrea 

ኣቶ መሓመድ ዓብዱልባቒ መሓመድ፡ ዝተፈቕደሎም ናይ ምጽራይን 
ምስላጥን ንግዳዊ ትካሎም “ሕርጊጎ ምጽራይን ምስላጥን” (HIRGIGO 
CLEARING  & FORWARDING) ተባሂሉ ክስየመሎም ስለዝሓተቱ፡ እዚ 
ናይ ንግዲ ስም ቅድሚ ምምዝጋብና ዝቃወም ኣካል እንተሎ፡ ኣብ ውሽጢ ሓደ 
ወርሒ ካብ ሕጋዊ ቤት ፍርዲ መአገዲ የቕርብ። እንተዘይኮይኑ፡ ዝቃወም ኣካል 
ከምዘየለ ተቖጺሩ እዚ ናይ ንግዲ ስም ከምንምዝግቦ ነፍልጥ።

   ክፍሊ ውሽጣዊ ንግዲ

ወ/ሮ ሲልቫና ሃይለ ንጉሰ፡ ዝተፈቕደለን ናይ ቤት ትምህርቲ ቋንቋ 
ንግዳዊ ትካለን “ኤክስፖ ቤት ትምህርቲ ቋንቋ” (EXPO LANGUAGE 
PRIVATE SCHOOL) ተባሂሉ ክስየመለን ስለዝሓተታ፡ እዚ ናይ ንግዲ ስም 
ቅድሚ ምምዝጋብና ዝቃወም ኣካል እንተሎ፡ ኣብ ውሽጢ ሓደ ወርሒ ካብ ሕጋዊ 
ቤት ፍርዲ መአገዲ የቕርብ። እንተዘይኮይኑ፡ ዝቃወም ኣካል ከምዘየለ ተቖጺሩ እዚ 
ናይ ንግዲ ስም ከምንምዝግቦ ነፍልጥ።

ክፍሊ ውሽጣዊ ንግዲ

ኣቶ መድሃኔ ዘርኡ ገብረሂወት፡ ዝተፈቕደሎም ናይ መመስርሒ ውጽኢት 
ጸባ ንግዳዊ ትካሎም “እምነት ትካል መመስርሒ ውጽኢት ጸባ” (EMNET 
DAIRY PRODUCTS PLANT) ተባሂሉ ክስየመሎም ስለዝሓተቱ፡ እዚ 
ናይ ንግዲ ስም ቅድሚ ምምዝጋብና ዝቃወም ኣካል እንተሎ፡ ኣብ ውሽጢ 
ሓደ ወርሒ ካብ ሕጋዊ ቤት ፍርዲ መአገዲ የቕርብ። እንተዘይኮይኑ፡ ዝቃወም 
ኣካል ከምዘየለ ተቖጺሩ እዚ ናይ ንግዲ ስም ከምንምዝግቦ ነፍልጥ።

ክፍሊ ውሽጣዊ ንግዲ

ካብ ነፍሲሄር ወ/ሮ ፍቓዱ ተስፋዝጊ ብድሆ፡ ብውህብቶ ዝረኸብናዮ ክፍልታት 
ኣብ ምም/ዞባ ማእከል ንኡስ ዞባ ገዛ ባንዳ ዚፕ 191 ጐደና ሃገር ቁጽሪ ገዛ 192 
ፕሎት 16 ፓርሰል ኤል ስፍሓቱ 102 ትርብዒት ሜተር 4 ቀንዲ ክፍሊ፡ 2 ዓይኒ 
ምድሪ 2 ተሓጋገዝቲ ክፍልታት ዝኾነ፡ ኣብ ቤት ጽሕፈት ካዳስተር ብቑጽሪ 
ምዝገባ ንብረት 25593-36603 እተመዝገበ፡ ናብ ስምና ከነመሓላልፎ ስለዝደለና፣ 
ዝቃወም እንተሎ፡ ምልክታ ኣብ ጋዜጣ ሓዳስ ኤርትራ ካብ ዝወጽኣሉ ዕለት 
ጀሚሩ ኣብ ውሽጢ ሓደ ወርሒ፡ ሕጊ ብዝእዝዞ መሰረት ካብ ዝምልከቶ 
ቤት ፍርዲ መአገዲ ትእዛዝ ወይ ናይ መወዳእታ ውሳነ (ይግባይ ተባሂሉሉ 
እንተኾይኑ) ሒዙ ናብ ቤት ጽሕፈት ፓብሊክ ኖታሪን ቤት ጽሕፈት ሃገራዊ 
ካዳስተርን ይቕረብ። ዝቃወም እንተዘየለ ግና ኦርጂናል ሰነዳትና ኣቕሪብና ጉዳይና 
ክንፍጽም ምዃንና ንሕብር።

ወንጌላዊ ሉተራዊት ቤት ክርስትያን ኤርትራ
ሕጋዊ ወኪል ጆሜ/ጊዴዎን ስብሃቱ

ኣነ ኣሚና መሓመድጂሃር ዓብደልቓኒ ዝተበሃልኩ፡ ብስም ነፍ/ዓብዱ 
መሓመድብርሃን መሓመድኑር ዝተመዝገበ ገዛ ኣብ ከተማ ኣስመራ ምም/ከባቢ 
ዕዳጋ ሓሙስ ጎደና 113-1 ቁ.ገዛ 24 ዝርከብ፡ ካብ ኮምሽን ኣባይቲ ብግዝያዊ 
ምስክር ዋንነት ኣባይቲ ከተማ ብቁ.ምስክር ወረቐት 1000570 መወከሲ ቁጽሪ 
100569/100582 ናብ ስመይን ስም ወረስትን ከመሓላልፎ ስለዝደለኹ፣ 
ዝቃወም እንተሎ፡ እዚ ምልክታ ካብ ዝተቓልሓሉ ዕለት ጀሚሩ ኣብ ውሽጢ 30 
መዓልታት፡ ሕጊ ብዝእዝዞ መሰረት ካብ ዝምልከቶ ቤት ፍርዲ ተቓውሞ ሒዙ 
ናብ ክፍሊ ፓብሊክ ኖታሪን ሃገራዊ ካዳስተርን ክቐርብ እሕብር። ተቓውሞ 
እንተዘይቀሪቡ ግን ስም ዋንነት ናብ ስም ወረስቲ ከመሓላልፎ ምዃነይ እሕብር።

ወ/ሮ ኣሚና መሓመድጂሃር ዓብደልቓኒ



ሓዳስ   ኤርትራ

ስፖርትስፖርት
ሙሴ ገ/እግዚኣብሄርሙሴ ገ/እግዚኣብሄር

ስፖርትስፖርት
መበል 34 ዓመት ቁ.95 20 ታሕሳስ 2024 - ገጽ 7

ቪንስየስ፡ ናብቶም ዘይመረጽዎ ጋዜጠኛታት ዝቐንዐ . . .
ኣጥቃዓይ ሪያል ማድሪድ ቪንስየስ 

ጁንየር፡ እቶም ኣብ ሽልማት ባሎን ዲ’ኦር 
2024 ድምጾም ዘይሃብዎ ጋዜጠኛታት፡ 
ስምዒቱን ሓሳቡን ዝቕይሩዎ ከምዘይኮኑ 
ገሊጹ።
  ቪንስየስ፡ ኣብ ዝሓለፈ ወርሒ ጥቅምቲ 

ኣብ እተዋህበት ሽልማት ባሎን ዲ’ኦር፡ 
ብኣከፋፋሊ ማን ሲቲ ሮድሪ ተበሊጹ ካልኣይ 
ደረጃ ምሓዙ ይዝከር። ገለ ጋዜጠኛታት፡ 
ድምጾም ክህብዎ ብዘይምምራጾም (ገለ 
ካብቶም ክሳብ ዓስራይ እውን ኣየእተውዎን) 
ሓደ ካብ ጠንቂ መስዓሪኡ ምዃኑ ይግለጽ። 
  ሓደ ካብቶም ድምጾም ዘይሃብዎ 

ወኪል ኢል ሳልቫዶር፡ ድሕሪ’ቲ 
ሽልማት ምኽንያት ዘይመምረጺኡ ገሊጹ 
ነይሩ። “ቪንስየስ፡ ኣብነት ናይ ፍትሓዊ 
ጸወታ ኣይኮነን።” ዝበለ እቲ ወኪል፡ 
“ዘይመምረጽየይ ምኽንያት ግና ንሱ ዘይኮነ፡ 
ቪንስየስ፡ ኣብ ውሱን ቦታ ዝተሓጽረ 
ምንቅስቓስ ዝገብር ኮይኑ፡ ማእከል ስሕበት 
ጸወታ ሪያል ማድሪድ ዘይምዃኑ እዩ።” 
ክብል ተዛሪቡ ነይሩ።
  ቪንስየስ፡ ድሕሪ’ቲ ብሉጽ ተጻዋታይ 

ተባሂሉ ዝተጸውዓሉ ናይ ረቡዕ ምሸት 
ዓወት ዋንጫ ኢንተርኮንቲነንታል፡ “ኩሉ 
ግዜ ኣበርቲዐ እየ ዝሰርሕ። እቶም መረጽቲ 
ድምጾም ስለዘይሃቡኒ፡ እንታይ ከምዝሓስብን 
ነቲ ደቂ ጋንታይ ኩሉ ግዜ ዝብሉኒን 
ዝቕይሮ ኣይኮነን። ኣነ ኩሉ ግዜ ንዕኦም 
እየ ዝጻወት፣ ከምኡ’ውን ነታ ዝዓበየት 
ማልያ ናይ ዓለም ክከላኸለላ ዝበለጸ እየ 
ዝሰርሕ።” ኢሉ።
  እዚ ብራዚላዊ ብሉጽ ናይ ክንፊ 

ኣጥቃዓይ፡ ወላ’ኳ ንሽልማት ባሎን ዲ’ኦር 
እንተኸሰራ፡ ሰሉስ ምሸት ግና፡ ብፊፋ 
ንእትዕደል ‘ሽልማት ብሉጽ ተጻዋታይ’ 
ዓቲሩዋ እዩ - ንሮድሪ በሊጹ። 
  ኣቐዲማ ብዝፈለጠቶ ውጽኢት ባሎን 

ዲ’ኦር ብዘይምሕጓሳ ተጻወትቲ ሒዛ ካብቲ 
ስነ-ስርዓት ዝበኾረት ማድሪድ፡ ሰንበት ኣብ 
ሜዳኣ ንሰቪያ ክትዕድማ እያ። ቪንስየስ 
ግና፡ ብዝኣከቦ ብጫ ካርድ ካብዛ ናይ 2024 
ናይ መወዳእታ ጸወታኦም ክበኵር እዩ።

ሪያል ማድሪድ፡ ዕውትቲ ዋንጫ ኢንተርኮንቲነንታል ኮይና
ኣንቸሎቲን ሞድሪችን፡ ክብረ-ወሰን ሒዞም

ዓርሞሽሽ እስጳኛዊት ክለብ ሪያል 
ማድሪድ፡ ረቡዕ ምሸት ኣብ ቀጠር ዶሃ 
ንመክሲካዊት ክለብ ፓቹቻ ኣብ ፍጻመ 
ጸወታ ብምርታዕ፡ ዕውትቲ ዋንጫ 

ኢንተርኮንቲነንታል ኮይና።  
  ዝለዓለ ናይ ዓወት ሚእታዊት 

ተዋሂቡዋ ዝነበረ ሪያል ማድሪድ፡ ኣብ 
መበል 37 ደቒቕ ካብ ኣጥቃዓያ ከይላን 
ምባፐ ብዝረኸበታ ሸቶ ንዕረፍቲ 1ብ0 
መሪሓ ወጺኣ። ኣብ ሻምፕዮንስ ሊግ 
ብሰንኪ ዘጋጠሞ መጉዳእቲ ካብ ናይ ቀዳም 
ናይ ሊግ ጸወታ ዝበኾረ ፈረንሳዊ ምባፐ፡ 
ኣብዚ ናይ ብቕድሚ ትማሊ ዝገጠሙሉ 
ስታድዩም ሉስያል፡ ቅድሚ ክልተ ዓመታት 
ሃትሪክ ምስርሑ ይዝከር - ኣብ ፍጻመ 

ጸወታ ዋንጫ ዓለም 2022። ኣብ ፍጻመ 
ጸወታ ምስ ኣርጀንቲና ክሳብ ተወሳኺ 
ደቒቕ 3ብ3 ዝተፈላለየት ፈረንሳ፡ ብፍጹም 
ቅላዕ ከምእተሰዓረት ኣይርሳዕን።

  ናይ ካልኣይ እብረ ግዜ ሸውዓተ 
ደቓይቕ ጥራይ ምስ ተላዕሎ ካብ ሮድሪጎ 
ካልአይቲ ሸቶ ዝወሰኸት ማድሪድ፡ ኣብ 
መበል 84 ደቒቕ ከኣ፡ ቅድሚ ሓደ 
መዓልቲ እቲ ጸወታ ብሉጽ ተጻዋታይ ፊፋ 
2024 ዝተባህለ ቪንስየስ፡ ብፍጹም ቅላዕ፡ 
ስሙ ኣብ ዝርዝር ኣመዝገብቲ ኣስፊሩ። 
ብቐጥታ ናብ ፍጻመ ጸወታ ዝሓለፈት 
ማድሪድ ከኣ፡ ብሸቶታት እዞም ሰለስተ 
ኣጥቃዕታ 3ብ0 ብምስዓር፡ ዕውትቲ እዚ 
ናይ ፈለማ ውድድር ኮይና። 

  ቪንስየስ፡ ብሉጽ ተጻዋታይ ናይቲ 
ውድድር ተባሂሉ፡ ወርቃዊት ኵዕሶ 
ተሸሊሙ። ካልኣይ ዝበለጸ ተጻዋታይ 
ተባሂሉ ብሩር ኵዕሶ ዝተሸለመ ከኣ - ወዲ 

ጋንታኡ ፈደሪኮ ቫልቨርደ እዩ። እዞም 
ክልተ ወሰንቲ ተጻወትቲ፡ ቅድሚ ክልተ 
ዓመታት፡ ማድሪድ ኣብቲ ኣብ ዋንጫ 
ክለባት ዓለም ንኣል ሂላል ረቲዓ ዋንጫ 
ዘልዓለትሉ፡ ተመሳሳሊ ሽልማት ወሲዶም 
ነይሮም።
  ብዘይካ’ዚ፡ ዓላሚ እዛ ጋንታ ካርሎ 

ኣንቸሎቲ፡ መበል 15 ጽዋእ እዩ ኣብታ 
ምሸት እቲኣ ዓቲሩ። በዚ ከኣ፡ ምስኡ 
ተመዓራርዩ ንዝጸንሐ ናይ ቅድም ኣሰልጣኒ 
እዛ ጋንታ ሚገል ሙኒዝ በሊጹ፡ እቲ 

ዝበዝሐ ዋናጩ ዝዓተረ ዓላሚ ማድሪድ 
ኮይኑ። ገዲም ኣከፋፋሊ ሉካ ሞድሪች 
ብወገኑ፡ መበል 28 ዋንጫ ብምልዓሉ፡ እቲ 
ዝበዝሐ ዋንጫ ዘልዓለ ተጻዋታይ ኮይኑ። 
  ማድሪድ ከኣ፡ ነዚ ኣብ 2005 ዋንጫ 

ክለባት ዓለም ፊፋ ተባሂሉ ቅድሚ ምጽውዑ 
ካብ 1960 ክሳብ 2004 ኢንተርኮንቲነንታል 
ካፕ ዝጽዋዕ ዝነበረ ውድድር፡ ኣርባዕተ ግዜ 
- ኣብ 1960፡ 1998፡ 2002 ከምኡ’ውን 

2024 ብምዕታር፡ ኣብ ቅድሚት ትርከብ።
  ብኢንተርኮንቲነንታል ካፕ ተተኪኡ 

ዘሎ ‘ፊፋ ዋንጫ ክለባት ዓለም’፡ ክሳብ 
ዝሓለፈ ዓመት ንዕዉታት ናይ ኣህጉረን 
ዝኾና ክለባት ጥራይ ሒዙ፡ ኣብ ማእከል 
ነፍሲ ወከፍ ዓመተ-ስፖርት ይካየድ 
ምንባሩ ይዝከር። ካብ ዝመጽእ ዓመት 
2025 ጀሚሩ ግና፡ እዚ ወቕቲ ምስ 
ተዛዘመ ብዝሒ ክለባት ወሲኹ (32 
ክለባት ገይሩወን ኣሎ)፡ ካብ 14 ሰነ ክሳብ 
13 ሓምለ ኣብ ኣመሪካ ክሰላስል እዩ።

ዶናሩማ፡ ኣሰንባዲ መጕዳእቲ ገጢምዎ
ሓላዊ ልዳት ፒኤስጂ ጂያንሉጂ ዶናሩማ፡ ረቡዕ ምሸት ምስ ሞናኮ ኣብ ዘካየድዎ ናይ ሊግ 

ጸወታ፡ ኣብ ገጹ ኣሰንባዲ መጕዳእቲ ገጢምዎ።
  እዚ ኢጣልያዊ 

ሓላዊ ልዳት፡ ኵዕሶ 
ንምምላስ ፊት ንፊት 
ምስ ተጻዋታይ ሞናኮ 
ዊልፍሬድ ሲንጎ 
ኣብ ዝተራኸበሉ እዩ፡ 
ብጫማ እቲ ተኸላኻሊ 
ኣብ ገጹ ተሃሪሙ። 
ኣብ ትሕቲ የማነይቲ 
ዓይኑ ንዝተቐደ 
ቆርበቱ ንምዕጻው 10 
መላገቢ ዝተለጠፈሉ ዶናሩማ፡ ኣብ መበል 22 ደቒቕ ብማትቨይ ሳፎኖቭ ተቐይሩ ወጺኡ።
  ብመሰረት መግለጺ ጋንታኡ፡ እዚ ጉልቡት ሓላዊ ማዕጾ፡ ተወሳኺ ሕክምናዊ መርመራ 

ከካይድ እዩ። ንገለ መዓልታት ካብ ንጥፈታት ክእለ ምዃኑ’ውን ሓቢራ - ፒኤስጂ።
  እንተ’ቲ ነጢሩ ልዕሊ ዶናሩማ ክሓልፍ ብምፍታን ሃንደበታዊ መጉዳእቲ ዘውረደሉ 

ሲንጎ፡ ኣቐዲሙ ብጫ ካርድ ተዋሂቡ ብምንባሩ፡ ብቐይሕ ካርድ ዘይምብራሩ ዕድለኛ እዩ። 
ብመገዲ ማሕበራዊ ሕሳቡ ኣቢሉ ግና፡ ከይሓሰቦ ዘጋጠመ ምዃኑ ብምግላጽ፡ ቅልጡፍ 
ምሕዋይ ብምምናይ፡ ንዶናሩማ ይቕረታ ሓቲትዎ ኣሎ።
  መራሒት ሊግ 1 ፈረንሳ ዘላ ፒኤስጂ፡ ክልተ ካብ ደምበለ፡ ሓሓንቲ ከኣ ካብ ደሲረ ዶአን 

ጎንጓሎ ራሞስን ብዝረኸበተን ሸቶታት 4ብ2 ተዓዊታ።

ኪን፡ ንራሽፎርድ ይምዕድ
ሮይ ኪን፡ ተጻዋታይ ማንቸስተር 

ዩናይትድ ማርኩስ ራሽፎርድ፡ ናብ 
ናይ ቅድም ብሉጽ ብቕዓቱ ዘይክምለስ 
ከምዝኽእል ገሊጹ።
  እዚ ናይ ቅድም ተጻዋታይ ማን 

ዩናይትድ ከምዚ ዝበለ፡ ድሕሪ’ቲ 
ዝሓለፈ ሰሉስ፡ ራሽፎርድ ሓዲሽ ብድሆ 
ክፍትን ደልዩ ከምዘሎ ብምግላጽ፡ ካብዛ 
ናይ ቁልዕነት ጋንታኡ ክወጽእ ተዳልዩ 
ምህላዉ ምዝራቡ እዩ።
  ኪን፡ “ንኸም ብዓል ራሽፎርድ 

ዝኣመሰሉ ዘለኒ መጠንቀቕታ፡ ንሱ ኩሉ 
ናይ ተጻዋታይ ባህሪ ኣለዎ። እንተኾነ፡ 
እዚ ባህሪ እንተኸሲርካዮ፡ ዳግማይ 
ክትመልሶ ከቢድ እዩ። ኣብቶም ዓበይቲ 
ተጻወትቲ ርኢናዮ ኢና። ናይ ገንዘብ 
ጉዳይ ኣይኮነን፡ ናይ 
ዝስዕብ ብድሆን 
ክብሪን እዩ።” ኢሉ። 
  ብዘይካ’ዚ፡ ኪን፡ 

እዚ ወዲ ሃገሩ 
እንግሊዛዊ ካብ 
ሜዳ ወጻኢ ዝገብሮ 
ምንቅስቓስ ኣብ 
ብቕዓቱ ብኣሉታ 
ይጸልዎ ከይህሉ’ውን 
ገሊጹ። “ማርኩስ፡ መገዲ ዝሰሓተ እዩ 
ዝመስል፣ ናይ ጸወታ ሸውሃቱ ተዓጽዩ 
እዩ። በቶም ካብ ሜዳ ወጻኢ ዘለዉ 
ነገራት ኣቓልቦኡ ዝስረቕ እንተኾይኑ፡ 
ክምለስ ክኸብዶ እዩ። ምናልባት ጋንታን 
ፍጻመን ብምቕያር ይምለስ ይኸውን። 

ኣብ ዩናይትድ ብቕዓቱ ዝመልሶ 
ኣይመስለንን።” ኢሉ።
  ኣብ 2016 ወዲ 18 ዓመት እንከሎ 

ኣብ ቀዳሞት ክልተ ግጥማቱ ኣርባዕተ 
ሸቶታት ብምቝጻር ብኣጋኡ ቀልቢ እዛ 
ጋንታ ዝሰሓበ ራሽፎርድ፡ ካብ ዝሓለፈ 
ወቕቲ ጀሚሩ ግና፡ ቁመናኡ ደኺሙ 
ይርከብ። ኣብዚ ወቕቲ ኣብ 15 ናይ 
ሊግ ግጥማት ኣርባዕተ ሸቶታት ጥራይ 
ኣመዝጊቡ ዘሎ ራሽፎርድ፡ ሰሪ’ዚ ዘርእዮ 
ዘሎ ብቕዓት፡ ኣብ ሃገራዊት ጋንታ 
እንግሊዝ ዝነበሮ ቦታ ከምዝሰኣኖ’ውን 
ይፍለጥ። 
  ብዘይካ’ዚ፡ ዝሓለፈ ሰንበት ንማን 

ሲቲ ኣብ ዝሰዓሩሉ ጸወታ፡ ብሓዲሽ 

ዓላሚኦም ሩበን ኣሞሪም፡ ካብታ ጋንታ 
ምእላዩ ይዝከር። ኣሞሪም፡ ወላ’ኳ ካብቲ 
ጸወታ እንተኣለዮ፡ ክወጻእ ከምዘይደሊዮ 
ግና፡ ዝሓለፈ መዓልታት ገሊጹ ነይሩ። 
በዚ ኮይኑ በቲ፡ መጻኢ እዚ ተጻዋታይ 
ንጹር ከምዘየለ ይእመት።

ቅንጥብጣብ
* ገዲም ሓላዊ ልዳት ባየር ሙኒክ ማኑኤል 

ኑየር፡ ክሳብ ሰነ 2026 ዘጽንሖ ናይ ሓደ 
ዓመት ሓዲሽ ውዕል ክፍርም ተቓሪቡ 
ምህላዉ፡ ዳይረክተር ናይ’ታ ጋንታ ማክስ 
ኢበርል ገሊጹ። 
  ዝመጽእ ወርሒ መጋቢት 39 ዓመት 

ዝገብር ኑየር፡ ውዕሉ ኣብ ሰነ 2025 እዩ 
ዘብቅዕ። እዚ ብሉጽ ሓላዊ ማዕጾ፡ ኣብ 

2011 እዩ ካብ ሻልከ 04 ናብዛ ዓባይ ክለብ 
ተጸምቢሩ።
* ኣርጀንቲናዊ ሓላዊ ማዕጾ ኣስቶን ቪላ 

ኢሚሊያኖ ማርቲነዝ፡ ንኻልኣይ ተኸታታሊ 
ግዜኦም ንዋንጫ ዓለም ኣብ 2026 
እንተተዓዊቶሙላ፡ በጃ ኢዱ ክሰቅል ምዃኑ 
ገሊጹ።
  ኣርጀንቲና፡ ዕውትቲ ዋንጫ ዓለም 2022 

ምዃና ይፍለጥ።

መደብ ጸወታ

ሎሚ ሎሚ 
ሰሪ’ኣሰሪ’ኣ

ቨሮና - ኤሲ ሚላን 10፡45 
ድ.ቀ

ቡንደስሊጋቡንደስሊጋ
ባየር ሙኒክ - ኣርቢ ሌፕዚግ 

10፡30 ድ.ቀ



ሓዳስ   ኤርትራ

ዜና ወጻኢዜና ወጻኢዜና ወጻኢዜና ወጻኢ

 ተረኛ ፋርማሲ ተረኛ ፋርማሲ ጎደና ቁ.ስልኪ 
ጎደና አምበረሚ755፡ ከባቢ ሚ/ሪሕርሻ 181672

ዕለትዕለት

abur Printing Services

እስራኤል፡ ኣብ የመን ደብዳብ ኣካዪዳ

እስራኤል፡ ኣብ የመን ብዘካየደቶ 
ተኸታታሊ ደብዳብ፡ ብውሕዱ ትሽዓተ 
ሰባት ከምዝተቐተሉ፡ ዕጡቕ ጒጅለ ሑቲ 
ዝቆጻጸራ ኣገልግሎት ዜና ‘ኣል ማሲራህ’ 
ሓቢራ።
ሚኒስትሪ ምክልኻል እስራኤል ብወገኑ 

ኣብ ዘውጸኦ መግለጺ፡ ከም መልሰ-
ግብሪ ናይ’ቲ ኣቐዲሙ ብሑቲ ናብ 
እስራኤል ተተኲሱ ብሓይልታት’ታ 
ሃገር ዝበርዓነ ሚሳይል፡ ኣብ ርእሰ-ከተማ 
ሰንዓን ሆደይዳህን ኣብ ልዕሊ ዝርከብ 
ወተሃደራዊ ዒላማታት እቲ ዕጡቕ 
ጒጅለ መጥቃዕቲ ከምዝፈጸመ ኣረዲኡ።
“እቲ መጥቃዕቲ ዝተፈጸመሉ 

ዒላማታት፡ ሑቲ ንወተሃደራዊ ስርሒታት 
ዝጥቀመሎም ዝነበሩ እዮም” ክብል ድማ 

ወሲኹ ሓቢሩ።
በቲ ዝተኻየደ ደብዳብ፡ ኣብ ወደብ 

ኣስ-ሳሊፍ 7 ሰባት ክሞቱ እንከለዉ፡ 
እቶም ዝተረፉ ድማ ኣብ ልዕሊ ትካል 
ነዳዲ ራስ ኢሳ ብዝተፈጸመ መጥቃዕቲ 
ከምዝሞቱ፡ ሑቲ ኣብሪሁ።
እቲ ተኸታታሊ ደብዳብ፡ ኣብ ደቡብን 

ሰሜንን ርእሰ-ከተማ ሰንዓ ንዝርከባ ክልተ 
መደበራት ሓይሊ ኤሌክትሪክ እውን 
ዒላማ ዝገበረ ምንባሩ እቲ ዕጡቕ 
ጒጅለ ወሲኹ ሓቢሩ።
እስራኤል፡ ኣብ ዝሓለፈ ወርሒ ሓምለን 

መስከረምን ብዘካየደቶ ተመሳሳሊ 
መጥቃዕቲታት፡ ኣብ ከተማ ሆደይዳህ 4 
ሰባት ከምእተቐትሉ ይዝከር።

“ሶርያ፡ ስግኣት ካልኦት ሃገራት ኣይክትከውንን እያ” ኣል-ሻራ

ሓድሽ መራሒ ሶርያ ኣሕመድ ኣል-ሻራ፡ 
ሃገሩ ንጎረባብታ ይኹን ንምዕራባውያን 
ሃገራት ስግኣት ከምዘይትኸውን፡ ምስ 
ቢ.ቢ.ሲ ኣብ ዘካየዶ ቃለ-መሕትት ገሊጹ።
ንሱ ወሲኹ፡ ሃገሩ ብዝሓለፈ ኲናት 

ኣዝያ ተዳኺማ ከምዘላ ብምጥቃስ፡ 

ንምምሕዳር ኣሳድ ዒላማ ገይሩ ዝተነብረ 
እገዳታት ክለዓል፡ ኣብ’ቲ ኣብ ደማስቆ 
ዘካየዶ ቃለ-መሕትት፡ ጻውዒት ኣቕሪቡ 
ኣሎ።
ኣል-ሻራ፡ መራሒ ናይ’ቲ ቅድሚ 

ክልተ ሰሙን ንፕረዚደንት ነበር ባሻር 

ኣል-ኣሳድ ካብ ስልጣን ዝኣለየ ልፍንታዊ 
ተቓዋሚ ሓይሊ ሓያት ታሕሪር ኣል-
ሻም (ኤች.ቲ.ኤስ) ኮይኑ፡ ኣቐዲሙ ብኣቡ 
መሓመድ ኣል-ጆላኒ እዩ ዝፍለጥ ነይሩ።
ብዘይካ’ዚ፡ ኣል-ሻራ፡ ኤች.ቲ.ኤስ ኣብ 

ልዕሊ ሲቪላውያን ሰባትን ከባቢታትን 
ዝፈጸሞ ገበናት ከምዘየለ ብምሕባር፡ ካብ 
ዝርዝር ግብረ-ሽበራውያን ጒጅለታት 
ክእለ ኣተሓሳሲቡ ኣሎ።
ብተወሳኺ፡ እቲ ሓድሽ መራሒ 

ተሳታፍነት ደቂ-ኣንስትዮ ኣብ ትምህርቲን 
ካልኦት ዝተፈላለዩ ጽላታት ሶርያን 
ምትዕርራያት ክገብር ምዃኑ ቃል-ኣትዩ 
ኣሎ።
ይዅን’ምበር፡ ኣብ ዝቕጽሉ ሒደት 

ኣዋርሕ እቲ ሓድሽ መንግስቲ ብዝኽተሎ 
ፖሊሲታት መጻኢ ሶርያ ከምዝውሰን 
እዮም ሓያሎ ሶርያውያን ዝገልጹ ዘለዉ።

ህ/ሪ ቻይናን ህንዲን፡ ብጉዳይ ዶብ ኣኼባ ኣካይደን
ህዝባዊት ሪፓብሊክ ቻይናን ህንዲን፡ 

ብጉዳይ ዶባተን ኣመልኪተን ዝሓለፈ 
ረቡዕ ኣብ ዘካየድኦ መበል 23 ኣኼባ፡ 
ኣብ ሽዱሽተ ነጥብታት ኣብ ምርድዳእ 
ከምዝበጽሓ ሓቢረን። 
እቲ ድሕሪ ሓሙሽተ ዓመት ንፈለማ 

እዋን ኣብ በይጂንግ ዝተኻየደ ኣኼባ፡ 
ክልቲአን ሃገራት፡ ኣብ ከባቢታት ዶባት 
ሰላምን ቅሳነትን ንምሕላውን፡ ዘላቒ ምዕባለ 
ክልተኣዊ ዝምድናታት ንምሕያልን 
ስጉምትታት ክወስዳ ተሰማሚዐን።
ብዘይካ’ዚ፡ ነቲ ኣብ 2005 ዝተበጽሐ 

ፖለቲካዊ መምርሒ መትከላት መሰረት 

ብምግባር፡ ክልቲአን ጎረባብቲ ሃገራት 
ፍትሓዊ፡ ምኽንያታዊን ቅቡልን ዝኾነ 
መፍትሒ ሕቶ ዶብ ምድላይ ክቕጽል 
ተሰማሚዐን ኣለዋ።
ብተወሳኺ፡ ሕግታት ምሕደራ ከባቢ 

ዶባት ክኽለሱ፡ ምትእምማን ዝፈጥር 
ስጉምትታት ክሕይልን፡ ስግረ-ዶባዊ 
ምልውዋጥን ምትሕብባርን ክዓቢ፡ 
ከምኡ’ውን ወከልቲ እተን ሃገራት 
ዝራኸቡሉ ፍሉይ ኣኼባታት ዝቕጽለሉ 
መንገዲታት ክስራሓሉን ተረዳዲአን።
በዚ ድማ፡ በቲ ተበጺሑ ዘሎ ስምምዕ 

መሰረት፡ ኣብ ዝመጽእ ዓመት ፍሉያት 

ወከልቲ ክልቲአን ሃገራት ኣብ ህንዲ 
ኣኼባ ከካይዱ እዮም።
ንቻይና ወኪሉ ኣብ’ቲ ኣኼባ ዝተሳተፈ፡ 

ሚኒስተር ጉዳያት ወጻኢ እታ ሃገር ዋንግ 
ዪ ኣብ ዝሃቦ መግለጺ፡ መራሕቲ ክልቲአን 
ሃገራት ኣብ ዝሓለፈ ወርሒ ጥቅምቲ 
ኣብ ሩስያ ተራኺቦም ኣብ ምምሕያሽን 
ምምዕባልን ክልተኣዊ ዝምድናታት ኣብ 
ምርድዳእ ከምዝበጽሑ ብምሕባር፡ እዚ 
ድማ ንሕውየትን ምዕባለን ዝምድና 
ቻይናን ህንዲን ወሳኒ ምንባሩ ኣብሪሁ።
ፍሉይ ወኪል ህንዲን ኣማኻሪ ሃገራዊ 

ድሕነትን ሽሪ ኣጂት ዶቫል ብወገኑ፡ 

ህንዲን ቻይናን ናይ ሓባር ረብሓታትን 
ተመሳሳሊ ኣረኣእያን ከምዘለወን 
ብምግላጽ፡ ኣብ ዝሓለፉ ሓሙሽተ 

ዓመታት ብሓባራዊ ጻዕሪ ክልቲኦም 
ወገናት ምስ ዶብ ዝተኣሳሰሩ ጉዳያት 
ብግቡእ ከምዝተፈትሑ ገሊጹ።

ብሪጣንያ፡ ሓድሽ ወተሃደራዊ ሓገዝ ንዩክሬን ትቕርብ
ብሪጣንያ፡ ኣብ 2025 ናይ 225 ሚልዮን 

ፓውንድ (286 ሚልዮን ዶላር) ዝግመት 
ሓድሽ ወተሃደራዊ ሓገዝ ንዩክሬን 
ክትቅርብ ምዃና ዝሓለፈ ሓሙስ 
ኣፍሊጣ።
እዚ ዝተገልጸ፡ ሚኒስተር ምክልኻል 

ብሪጣንያ ጆን ሄሊ ዝሓለፈ ረቡዕ ናብ 
ዩክሬን ብምኻድ፡ ምስ ዩክሬናዊ መዘንኡ 
ሩስተም ኡሜሮቭ ኣብ ዘካየዶ ርክብ፡ 
ሃገሩ ኣብ 2025 ንዩክሬን እትህቦ ደገፍ 
ከተዕብዮ ምዃና ቃል ድሕሪ ምእታዉ 
እዩ።
እዚ ሓድሽ ወተሃደራዊ ደገፍ፡ ሓይሊ 

ባሕሪ ዩክሬን ንምድልዳል ዝውዕል 
92 ሚልዮን ፓውንድ ዝርከቦ ኮይኑ፡ 

ንኣሽቱ ጀላቡን፡ ሰብ-ኣልቦ ነፈርቲን ድማ 
ከምዘጠቓልል፡ ሚኒስትሪ ምክልኻል 
ብሪጣንያ ኣብ ዘውጸኦ መግለጺ ሓቢሩ።
ብተወሳኺ፡ 68 ሚልዮን ፓውንድ 

ንራዳር ሓዊሱ ንመሳርሒታት ምክልኻል 
ኣየር ክውዕል ምዃኑን፡ 39 ሚልዮን 
ፓውንድ ዝዋግኡ 1000 ኤሌክትሮኒካዊ 
ጸረ ሰብ-ኣልቦ ነፈርቲ እውን ንሰራዊት 
ዩክሬን ክወሃብ ምዃኑ ተፈሊጡ።
ብዘይካ’ዚ፡ ብሪጣንያ ነቲ ብስርሒት 

‘ኢንተርፍለክስ’ ዝፍለጥ ምስ ወሰንቲ 
መሓዙት ኣብ መሬት ብሪጣንያ ዝካየድ 
መደብ ስልጠና ወተሃደራት ዩክሬን እውን 
ከተዕብዮ ምዃና ገሊጻ።
ኣብ ዝሓለፈ ወርሒ ሕዳር፡ መንግስቲ 

ብሪጣንያ፡ ዩክሬን ናብ ሩስያ ናይ ነዊሕ 

ርሕቀት ሚሳይላት ክትትኵስ ምፍቃዱ 
ዝዝከር እዩ።
እዚ ከምዚ ኢሉ እንከሎ፡ ፕረዚደንት 

ዩክሬን ቮሎዲሚር ዘለንስኪ፡ ምሩጽ 
ፕረዚደንት ኣመሪካ ዶናልድ ትራምፕ 
ናብ ስልጣን ቅድሚ ምምላሱ፡ ኣብ 
ብራስለስ ምስ ሓላፊ ኪዳን ሰሜን 
ኣትላንቲክ ኔቶ ማርክ ሩትን ወሰንቲ 
መራሕቲ ኤውሮጳን ተራኺቡ፡ ብዛዕባ 
ኲናት ሃገሩ ከምእተዘራረበ ተሓቢሩ።

ናይጀርያ፡ ብሰንኪ ጽቕጥቕጥ ሓያሎ ሰባት ሞይቶም
ኣብ ናይጀርያ፡ ብኣሽሓት ዝቑጸሩ 

መንእሰያት ኣብ ዝተሳተፍዎ ሃይማኖታዊ 
በዓል ብዘጋጠመ ጽቕጥቅጥ፡ ሓያሎ ሰባት 
ከምዝሞቱ ሰብ-መዚ እቲ ከባቢ ገሊጾም።
እቲ ፍጻመ፡ ዝሓለፈ ረቡዕ ኣብ ርእሰ-

ከተማ ክፍለ-ሃገር ኦዮ - ኢባዳን ኣብ 
ሃይማኖታዊ ካልኣይ ደረጃ ቤት-ትምህርቲ 
ዘጋጠመ ኮይኑ፡ ክሳብ 5 ሽሕ ዝበጽሑ 
መንእሰያትን ህጻናትን ኣብቲ መደብ 
ንምስታፍ ከምዝተኣከቡ ይንገር።
ኣመሓዳሪ ናይ’ታ ክፍለ-ሃገር ሰይ 

ማኪንደ ብማሕበራዊ መራኸቢ ‘ኤክስ’ 
ኣብ ዝሃቦ መግለጺ፡ እቲ ሓደጋ ብዙሕ 
ሞትን መጉዳእትን ከምዘስዓበን፡ ነቲ 
ኩነታት ኣብ ትሕቲ ቁጽጽር ንምእታውን 
ተሳተፍቲ ካብ’ቲ ቦታ ንምውጻእን ድማ 

ሓይልታት ጸጥታ ከምዝተዋፈሩን ገሊጹ።
ይዅን’ምበር፡ ዛጊት ቊጽሪ ምዉታት 

ብልክዕ ኣይተገልጸን ኣሎ።
ንሱ ወሲኹ፡ “ኣዳለውቲ ናይ’ቲ ጠንቂ 

ጽቕጥቅጥ ዝኾነ መደብ ኣብ ትሕቲ 

ቀይዲ ኣትዮም ኣለዉ” ኢሉ።
ኣዳለውቲ እቲ በዓል፡ ተሳተፍቲ፡ 

ስኮላርሺፕን ካልእ ብዙሕ ህያባትን 
ዝኣመሰሉ መሳጢ ሽልማታት ክዕወቱ 
ከምዝኽእሉ ድሕሪ ምሕባሮም እዩ፡ እቲ 
ጽቕጥቕጥ ክፍጠር ክኢሉ።

ሸዊት ተኽለሸዊት ተኽለ

